
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

ЧЕЛКАШ

	 

	Тоосонд барайсан өмнө зүгийн цэнхэр огторгуй булингартан, халуун наран, бор сиймхий бүрхэвчийн цаанаас ногоовтор далай руу шагайн харж байв. Энэ наран, зогсоолын бяцхан тохойг зүг бүр тийш нь огтлон явж байгаа том жижиг хөлөг онгоцнууд болон Туркийн бяцхан далбаат онгоцны хурц сөрөвд хага зурагдаж байгаа усанд үл мэдэг тусаж байлаа.

	Боржин чулуугаар хашигдаад, нуруун дээрээ холбилзож байгаа лут хүнд юманд дарагдсан далайн долгио, онгоцны бөөр, хажуу эргээ цохилон хөөс цахруулж, элдэв муухай буртгийг хаялан байлаа.

	Занганы гинжний хангинах, галт тэрэгнүүдийн угсралтын хяхрах, дэвсмэл чулуун зам дээр унаж байгаа гөлмөн төмрийн хангинах, хаа ч юм мод тонших, морин тэрэгнүүдийн тажигнах, хөлөг онгоцнуудын нэг үе чангаар, нэг үе бүдгээр бухимдан хүнгэнэх, усан ба гаалийн цэргүүд, ачаа зөөгч нарын бархиралдан чарлах эд бүгд нь ажлын өдрийн хөгжим болон онгоцны зогсоолын дээгүүр буцлан оргилж асар их биш өндөрт тунаран тогтох мэт. Тэр зүгт газраас байн байн дэгдэж ирэх дуу авианы зарим нь бүдгээр цуурайтаж, орчин тойрны хамаг юмыг донсолгон чичиргэх ба зарим нь хурц чангаар нажигнаж, тоост халуун агаарыг хага зүслэн байх ажээ.

	Чулуу, төмөр, мод, дэвсмэл чулуун зам, хөлөг онгоц, хүн амьтан эд бүгд цөм Меркурийг магтсан шуналт дууллын чадал ихт авиагаар амьсгалж, түүний дотроос арай ядан дуулдаж байгаа олон хүний шуугиан өөдгүй дорой бөгөөд инээдэмтэй ажээ.

	Тэдгээр хүмүүс энэ шуугианыг анх дэгдээсэн боловч, өөрсдөө инээдэмтэй хөөрхийлөлтэй болох нь тэд хувцас хунар нь урагдаж шороо тоос, үүрсэн ачаа бараандаа дарагдаж бөгтийгөөд, тоосон үүл, аагим халуун ба авиа шуугиан хоёрын далай дундуур ийш тийш үймэлдэн гүйлдэх эдгээр хүмүүс хүрээлэн байгаа асар том төмөр барилга, хураалттай эд бараа, нажигнаж байгаа галт тэрэгнүүд болон ер өөрсдийнхөө гараар бүтээгдсэн бусад бүх юмны дэргэд үл ялих өчүүхэн юмс шиг санагдах нь тэд бүтээсэн юмандаа боолчлогдож хэнээгээ алдсан ажээ.

	Хөдлөхийн өмнөх байдлаар зогсож байгаа асар том хөлөг онгоцнууд исгэрэн шуугих нь гүнээ санаа алдах мэт бөгөөд, чимээ гаргах бүрдээ, талбайн дээгүүр мөлхөлдөн явж, боолын ёсны хөдөлмөрийнхөө бүтээгдэхүүнээр онгоцны өрөө тасалгаануудыг дүүргэж байгаа бор хиртэй, тоос болсон царайтай хүмүүсийг зэвүүцэн шоолох мэт ажээ. Тэгээд аварга биет онгоцнуудын төмөр гүзээ рүү олон мянган пүү талх үүрэглэн зөөж, бор ходоодоо бордох хэрчим талх олохын төлөө урт гэгчээр мушгиралдан цувалдаж яваа ачаа зөөгч нарыг харахад нүднээс нулимс гармаар инээдэмтэй ажээ.

	Зовлон зүдүүр, бүгчим халуун, шуугиан чимээнд мохож хөлсөө асгаруулсан хүмүүс ба тэдгээрийн гараар бүтээгдээд нарны гэрэлд гялалзан байгаа хүчирхэг машин хоёрыг хооронд нь харьцуулан үзэхэд хатуу ёгтлолын бүхэл бүтэн найраглал илхэн байх шиг. Тэгээд ч машинууд нь яван явсаар усны уураар биш, харин зохион бүтээгчдийнхээ цус булчин хоёроор хөдлөх болсон нь маргалдаангүй байнам.

	Шуугианд дарагдан тоос шороо, хамрыг нь хорсгон, нүдийг нь сохруулах мэт. Тэдгээр хүмүүсийн бие халуунд барагдаж зовлон зүдүүрт шаналцгаан, орчин тойрны юм бүхэн хэзээ нэгэн цагт тэсвэрлэхийн туйлд хүрч, аюултайгаар дэлбэрэхэд нь бэлхэн мэт байцгаах нь ингэж дэлбэрсэн цагт ариухан агаар уужим чөлөөтэй сэнгэнэж, газар дээр сэрүүн сайхан болоод уйтгар гутамшлыг төрүүлэгч чих дүлийрэм шуугиан арилж, хот ба усан далай дээр огторгуйн дунд ч гэсэн чимээ аниргүй саруул тунгалаг, аятай сайхан байх биз... Хонх аажмаар арван хоёр дахин цохив. Хонх дахин хангинатал цохилоо. Түүний сүүлчийн жингэнэсэн чимээ замхрахад ажлын хяхар чимээ ч бас хангинах нь нэг мөчийн дараагаар тэр нь гаслан мэт битүүлэг нэг гангинаа болон хувирлаа. Ингэхэд хүмүүсийн ярилцах дуу ба тэнгисийн цалгиа сонстох боллоо. Үдийн хоолны цаг болсон ажээ.

	 

	I

	Ачаа зөөгчид, ажлаа орхимогц шуугиантай хэсэг бүлгүүд болж, зогсоол дүүрэн тараад, худалдаачин эхнэрүүдээс өчүүхэн зууш авч сүүдэр бараадан чулуун шал дээгүүр суугаад хооллон байтал, боомтынхны хэзээний танил, шуналт архичин бөгөөд зоримог самбаатай хулгайч, гуриатсан хөгшин чоно шиг Челкаш Гриша гэгч гарч ирлээ. Тэр, хөл нүцгэн, элэгдсэн хуучин хилэн өмдтэй, малгайгүй, хир болсон даавуу цамцны нь задгай энгэрээр хүрэн арьсны нь цаанаас туранхай хэрзгэр яснууд харагдаж байлаа. Түүний буурал суусан өрвөгөр хар үс ба хярлагар шунахай нүүрээр нь дөнгөж саяхан нойрноос сэрсэн хүн гэж хэн ч мэдэхээр ажээ. Түүний хүрэн сахлын нь өрөөсөн талд сүрэл өвс наалдсан бөгөөд хусуулсан зүүн хацрын нь ганц шорвогор үсэнд, өөр нэгэн сүрэл асаж, өрөөсөн чихний нь ард, далдуу модны саяхан хугалагдсан бяцхан мөчир хавчуулагджээ. Яслаг өндөр бөгөөд гулзгар биетэй тэр хүн чулуун дээгүүр аяархан гишгэж, махчин шувуу шиг дайралдсан бүхнийг хамраараа шүргэн өнгөрөх бөгөөд хүйтэн хөх нүдээ хялалзуулан, эргэн тойрныг нэвт ширтэж, ямар нэгэн хүнийг эрсэн маягтай явав.

	Өтгөн урт хүрэн сахал нь муурын сахал шиг шөрвөлзөж, нуруундаа үүрсэн хоёр гар нь ээлжлэн хөдөлж, урт мойног хуруугаа солбичуулан мушгилна.

	Өөрийнхөө адил олон зуун хөл нүцгэн хүмүүсийн дундуур талын харцага шиг балмад алхалж хорхой мэт гулбилзан явах нь бусдын анхаарлыг татах ажээ. Гадна талдаа хэдий намдуу тайван боловч дотор талдаа сэтгэл ихэд догдолсон байдалтай нь махчин шувууны нисэлтийг санагдуулах ажээ. Овоолоостой нүүрсний хайрцгуудын сүүдэрт сууж байгаа, хэсэг хөл нүцгэн ачаа зөөгчдийн дэргэд хүрч очиход, нүүрэндээ хүрэн сэвхтэй, саявтархан цохиулсан болов уу гэмээр шинэхэн сорви бүхий хүзүүтэй, пагдгар хүн түүнийг тосож Челкаштай зэрэгцэн явснаа аяархан хэлэх нь: 

	— Өнөө хоёр баглаа юмыг үгүйлж, эрцгээж байна.

	— Тэгээд? гэж Челкаш тайвнаар харахад нь

	— Тэгээд гэх юу байх вэ дээ. Эрцгээж л байна. Ондоо юу үгүй.

	— Бид нараар эрэлцүүлэх гэж асууж байна уу? гэж Челкаш инээмсэглээд, сайн дурын флотын бараа хадгалах газар тийш харснаа:

	— Чөтгөр аваг чамайг! гэхэд нь нөхөр нь буцаад явчхав.

	— Хүүе, хүлээж бай! Чи чинь хэнд цохиулчих аа вэ? Яагаад ингэж нармийчихаа вэ?..

	— Хараагүй удаж байгаа гэж тэр нь хашхирч орхиод нөхөд рүүгээ явчхав.

	Челкаш цаашаа явж, тэндхийн хүн бүхэнтэй хуучин сайн танил мэтээр уулзалдавч хэзээ ямагт хөгжилтэй цовоо явдаг энэ хүн өнөөдөр урьдынхтай адилгүй, уйтгартай бөгөөд, хүн юм асуухад байсхийж, угзарган хариулж явжээ.

	Гэнэт овоолоотой барааны цаанаас хар ногоон хувцастай тоосонд дарагдуулсан, цэргийн хүн шиг цэх биетэй гаалийн манаач гарч ирээд, Челкашийн замыг тосож, урьд нь халз зогсоод богинохон сэлмийнхээ ишийг шүүрч баруун гараараа Челкашийг заамдмаар аядаад:

	— Зогс! Хаа очих нь вэ? гэжээ.

	Челкаш гэдрэг алхам ухарч, манаачийн өмнөөс хараад хүйтнээр инээмсэглэсэнд, манаачийн царай хувьсхийж, сүр үзүүлэхийг оролдон цүнхийсэн бурзгар улаан юм болчхоод, хөмсөг нь сэртэлзэн, нүд нь бүлтийж их л инээдэмтэй байлаа.

	— Зогсоол руу битгий яв! гэж чамд хэлсэн биш үү? Мөчийг чинь хугална даа хө, ашгүй чи бас хүрээд иржээ гэж манаач аймшигтайгаар хашхирсанд, 

	— Амрыг эрье Семеныч! Бид уулзаагүй болсоор удаж шүү! гээд Челкаш ялдмаар гараа сарвайлган мэндлэв.

	— Энэ насандаа чамайг дахин үзэхгүй юм сан. Зайл! тонил! гэх боловч, Семеныч түүний сарвайсан гарыг атгах ажээ.

	Челкаш, Семенычийн гарыг чанга бариад нөхөрсөг ёсоор дотночилж:

	— Чи Мишкаг хараагүй юу? Хэлж хайрлаач гэж гуйв.

	— Бас юун Мишка вэ? Ямар ч Мишкаг би танихгүй, яв цаашаа! Тэр, агуулах газрын манаач чамайг харна шүү гэхэд нь...

	— Яагаа вэ дээ, нөгөө надтай хамт "Костром" гэдэг онгоцон дээр ажиллаж байсан нэг шарман хүү гэж хэлээд Челкаш байрандаа зогссоор байвал,

	— Чи түүнийг надтай хамт хулгай хийдэг гэж хэлбэл дээр юм биш үү? Тэр чинь больницод очсон. Мишкагийн чинь мөчийг ган жадаар чиргүүлж орхисон. Нөхөр минь, чи мэнд дээрээ яв! Явахгүй бол чамайг барьж аваад өгчихнө шүү гэжээ.

	— За чи тэгээд Мишкаг танихгүй гэж юунд хэлэв... Таньдаг л юм байна шүү дээ! Семеныч, чи яасан их ууртай болчих оо вэ?

	— За, за битгий донгосоод бай. Бушуу цаашаа яв!

	Манаачийн уур нь хүрч ийш тийш хялалзан, Челкашийн гүжирмэг гараас өөрийн гарыг мултлахыг оролдоход, 

	Челкаш өтгөн хөмсөг доорх нүдээрээ түүнийг тайвнаар ширтэж, гарыг нь тавилгүй үргэлжлэн хэлсэн нь:

	— Чи намайг битгий яаруул! Би чамтай ярилцаж ханаад аяндаа явна. За яриа ч дээ. Ямаршуу амьдарч байна? Эхнэр хүүхэд чинь мэнд сайн байна уу? гээд нүдээ гялалзуулж шүдээ хавиран инээмсэглээд нэмж хэлсэн нь: — Танайд айлчнаар очих гэсэн юм сан. Гэтэл зав чөлөө олдохгүй, уусаар байгаад л өнгөрөх юм даа.

	— За, за үүнийг чинь больё! Хэрзгэр ороолон минь, чи битгий шоолоод байгаарай! Ер нь чи айл хэсэж, гудамж сүлжээд, дээрэм тонуул хийгээд явъя гэж бодож байна уу даа?

	— Яагаад тэр вэ? Энд чинь, чи бид хоёрын энэ насанд хүрэхээр юм байгаа юм биш үү. Бурхан үзэг, хүрнэ шүү дээ, Семеныч минь! Бас хоёр боодол юм алдагдсан гэнэ. Болгоомжлоорой! Баригдав, Семеныч минь.

	Челкашийн энэ үгэнд зэвүүцсэн Семеныч ямар нэгэн юм хэлэхийг оролдож, шүлсээ залгин гөлөлзөв. 

	Челкаш түүний гарыг тавьж урт хөлөөрөө аажим алхалсаар зогсоолын үүд тийш очив. Манаач ухаан жолоогүй харааж хойноос нь явлаа.

	Челкаш хөгжилтэй болж, өмднийхөө карманд хоёр гараа хийчхээд шүднийхээ завсраар исгэрч, хоёр тийшээ инээдмийн хурц шог үг хэлсээр алхлан явжээ.

	— Хүүе Гриша аа, ноёд чамайг яаж занаж байна гэж санана вэ? гэж ачаа зөөгчдийн нэг нь хоолоо идээд газраар хэвтэж байхдаа хашхирав.

	— Би хөл нүцгэн шүү дээ. Тэгээд намайг хөлөө гэмтээчих вий гэж энэ Семеныч харж яваа юм гэж Челкаш хариулаад, хаялгад очиход нь хоёр цэрэг Челкашийг нэгжиж зөөлнөөр түлхлэн гадагш гаргажээ.

	Челкаш зам хөндлөн гарч, архины газрын үүдийг чиглэн тумбочик1 дээр суув. Зогсоолын хаалгаар ачаатай тэрэгнүүд цувралдан чимээтэйгээр гарч байв. Тэдний өмнөөс хоосон тэрэгнүүд явж, түүн дээр суусан ачаа зөөгчид донсолгоонд нь овс овс гэж явах ажээ. Зогсоолоос улих мэт чимээ гарч гашуун тоос манарч байлаа. Ийм галзуу мэт үймээний дунд Челкаш ажиггүй явж, түүний өмнө ажил төвөг бага орох боловч арга заль ихээр шаардагдах, нэлээд их олз мишээж байв. Челкаш өөрийн заль мэхэнд баттай итгэх тул, нүдээ анивалзуулан, маргааш өглөө хармаа дүүрэн мөнгөтэй болоод хаана очиж зугаалах билээ гэж бодолхийлэн... явтал өөрийн нь нөхөр Мишка санаанд орж, хэрэв тэр минь хөлөө хугалаагүй сэн бол өнөө шөнө хэрэгтэй болох юм санжээ. Мишкагүйгээр ганцаараа хэргээ бүтээж чадахгүй болов уу гэж битүү санааширчээ.

	Өнөө шөнө ямар байх бол доо... гээд тэнгэр өөд, мөн урт гудамжийг өгсүүлэн харахад нь:

	Түүнээс зургаан алхам газар замын тэртээ гудамжны чулуун дээр эрээн цоохор өмд, цамцтай, шаахай угласан, уранхай хүрэн малгайтай, нэг залуу нуруугаараа хайс түшээд сууж байжээ. Түүний дэргэд бяцхан үүрэвч, өвсөөр ороож, нарийхан олсоор аятайхан боосон ишгүй хадуур хэвтэж байх бөгөөд өргөн мөртэй, монхор хамартай шар нүүр нь нар салхинд борлож гандсан тэр залуу, том цэнхэр нүдээрээ Челкашийн зүг эелдэг зөөлөн харж байв.

	Челкаш шүдээ ярзайлгаж, хэлээ цухуйлгаад муухай царай гарган, бүлтийсэн нүдээрээ тэр залууг ширтэв. Тэр залуу анхандаа энэ байдлыг ойлгож ядан гайхахдаа нүдээ ирмэж орхиод, дараа нь гэнэт инээж: Хүүе, тэнэг минь! гэж хашхираад, газраас гүйцэд хөндийрч чадалгүй үүргэвчээ шороон дээгүүр чирч, хадуурын үзүүрийг чулуунд мөргүүлсээр Челкашийн зүг сажилж ирээд, 

	— За ахтан, ханатлаа зугаал аа шив дээ? гэж Челкашийн өмдний шулхнагаас угзран хэллээ.

	— Тийм шүү л хэрэг болсондоо, хүү минь! гэж инээмсэглэн үнэнээ хэлэв. 

	Энэ бат чийрэг биетэй, зөөлөн сайхан сэтгэлтэй, урьхан хонгор нүдтэй залуу, Челкашд маш тохиромжтой санагдсан ажээ.

	— Өвс хадаад ирэв үү дээ? гэхэд нь:

	— Тэгэлгүй яах вэ ... модоор газар цавчиж сохор зоос оллоо. Бүтэхгүй хэрэг байна даа! Хүн амьтан гэдэг учир тоймгүй олон! Өлсөгчид хажуугаар орж, үнийг буулгав. Сохор зоос ч үгүй буцах шахаж байна. Кубанид ерэн мөнгө өгч байна. Урьд нь бол гурван төгрөг, дөрөв, тавыг ч өгдөг сөн гэж ярилцах юм.

	— Урьд нь!.. Урьд чинь орос хүнд ганц харсны нь төлөө гурван цаас төлж байсан юм. Арваад жилийн өмнө би ганц үүгээр олз хийж явсан юм. Тэндэх станцад очоод, — Би орос хүн шүү! гэхэд чинь чамайг тойрч хараад, чимхэлж үзээд, гайхаж харсны эцэст гурван төгрөг өгнө шүү дээ. Бас чамайг хооллож, ундална. Тэгээд хэд хоносон ч хамаагүй хэрэг. 

	Тэр залуу, Челкашийн яриаг ойлгож ядаж, анхандаа амаа ангайж байсан боловч сүүлдээ худал хэлж байна гэж мэдээд уруулаа өмгөнүүлэн чангаар инээд алдахад нь Челкаш өөрийн инээдийг сахлаараа далдлан, ширүүн царай гаргаж томоотой суухад нь,

	— Үнэн юм ярьж байгаа юм шиг ярьж, би үүнийг нь сонсоод итгэж байдаг нь ч юу билээ... Үгүй тэгээд, бурхан өршөө, урьд чинь тэнд... гэж залуугийн хэлэхэд, Челкаш, 

	— Яагаа вэ дээ, тэгээд? Би ярьж байна шүү дээ. Урьд тэнд... гэтэл нь залуу гараа савчиж:

	— Азнаж байгаарай хө!.. Чи чинь гуталчин юм уу? Эсвэл оёдолчин юм уу?.. Юу юм бэ? гэхэд, 

	— Би юу? гэж Челкаш эргүүлэн асуух төдий бодосхийж, би загасчин... гэв.

	— Загасчин гэнэ ээ? Тэгээд загас барьдаг юм уу? 

	— Загас бариад яах вэ? Эндэхийн загасчин ганц загас барьдаг юм биш. Ихэнхдээ усанд унаж үхсэн хүмүүс, хуучирсан шураг, усанд живсэн онгоцнуудыг барьдаг юм. Үүнд зориулсан тусгай дэгээ хүртэл байдаг юм шүү дээ...

	— Битгий худал хэл! 

	 

	Газрын эрэгт

	Хавх зүүж, 

	Хашаа пинд 

	Хахууль тавьдаг бид... 

	 

	гэж аман дотроо гонгинон дуулдаг загасчны нэг биз ээ гэхэд нь,

	— Чи тийм загасчныг үзсэн үү? гэж Челкаш, залуу тийш хараад тохуурхан инээж асуужээ.

	— Үгүй, хаа үзэх вэ дээ! Дуулсан юм...

	— Тэд чамд тааламжтай санагдах юм уу?

	— Тэд нар уу? Юунд муу байх вэ дээ. Дур зоргоороо чөлөөтэй явдаг гэмгүй л хүмүүс байх...

	— Тэгвэл чамд чөлөө хэрэгтэй юм аа даа? Чи чөлөөтэй байхад дуртай гэж үү?

	— Дуртай байхгүй яах вэ! Өөрөө өөртөө эзэн болж, дуртай газартаа очиж, дуртай юмаа хийж явахаас илүү сайхан юм юу байх вэ! Хэрэв биеэ авч явж чадвал хүзүүн дээр чулуу байхгүй байх сан, энэ л эрхэм хэрэг юм даа! Бурхан тэнгэрээ санасаар дур мэдэн зугаалах сан.

	Челкаш зэвүүцэн нулимаад буруу харчхав.

	Залуугийн өгүүлэх нь:

	— Өнөө миний байдлыг авч үзэхэд... эцэг минь үхэж, эх минь өтөлсөн, эд хөрөнгө бага, бяцхан газраа дээрэмдүүлсэн. Би чинь одоо яах хэрэг вэ? Амьдрах хэрэгтэй. А тэгээд яаж амьдрах вэ? Бүү мэд, нэг сайн айлд хүргэн ордог юм бил үү? Хэрэв хүүхэн гэрээс гаргахгүй бол яах бил ээ! Арай ч тэгэхгүй болов уу? За тэгээд өнөөх ороолон шиг хадам эцэг гэдэг чинь хүүхнээ тусгаарлаж өгөхгүй л гэнэ шүү дээ! Тэгэхлээр бас л түүний төлөө ажиллаж, хамт тэжээлцэх болно... Өнө удаан хэдэн жил! Ийм л хэрэг болоод байна шүү! Хэрэв зуун тавин төгрөг олж чадвал тэр дороо хөл дээрээ зогсоод бүх зөрүүг арилгаж Марфаг салгах юм бил үү? Үгүй, тэгээд ч хэрэггүй! Манай тосгонд бурхны хайраар ганц тэр хүүхэн заяасан биш дээ. Тэгвэл биеэ даасан зоргоороо явдаг хүн болдог ч юм уу? Тэгэх л шив дээ! гээд залуу хүү санаа алдав. Одоо ч хүргэн орохоос өөр аргагүй шив дээ. Кубанид очиж хоёр зуун төгрөг цохьё гэж санасан юм сан, тэр ч бас бүтэхгүй нь. За тэгээд барлаг л болох нь шив дээ... Яагаад ч гэсэн аж байдлаа хүчрэхээ болилоо. Ёох, ёх! ... 

	Тэр залуу, айлд хүргэн орох их л дуртай ажээ. Түүний царай нь хүртэл гашуудалтайгаар барайжээ. Тэгээд хөлөө чирсээр хүндээр сажлахад нь, 

	— Чи одоо хаа очих нь вэ? гэж Челкаш асуув.

	— Хаа юу байх вэ, гэртээ л биз дээ.

	— Мэдэхгүй дээ, нөхөр минь. Чи ер нь Туркт очихоор яваа ч юм бил үү, хэн мэдэх вэ?

	— Турк ээ?.. гэж тэр залуу унжруулан хэлээд, — Үнэн алдарт шашинтнаас хэн тэнд очдог юм бэ? Хэл л дээ... гэхэд нь, 

	— Чи чинь яасан тэнэг амьтан бэ? гэж Челкаш санаа алдаад бас дахин буруу харчихлаа. Тосгоны тэр эрүүл энх залуу Челкашийн дотор ямар нэг зүйлийг санагдуулсан мэт ажээ.

	Нэгэн бүдэг бөгөөд удаанаар боловсорч байгаа гэмшил толгойд нь орж, өнөө шөнө үйлдэхийг завдан байсан хэргийг туйлд нь хүргэхээр санаашран байсан бодлыг нь төөрөлдүүлжээ. 

	Өнөөх зандруулсан залуу, тэр хөл нүцгэн хүнийг хааяа нэг хялайн харж аман дотроо нэг юм бавтнаж байв. Түүний хацар нь инээдэмтэйгээр бундайж, уруул нь унжийгаад, онийсон нүд нь хурдан бөгөөд инээдэмтэйгээр анивалзан байв. Энэ сахалт гуйлгачинтай ярих яриа ийм түргэн ба хорсолтойгоор дуусна гэж санасан ч үгүй билээ.

	Челкаш исгэрэлтийнхээ аялгуунд тохируулан нүцгэн хөлийнхөө саарьтай өсгийгөөр ажиггүй, шүүгээ цохилон бодлого бодож суухад нь, залуу эр түүнтэй хуйвалдъя гэж бодов.

	— Хүүе загасчин! Чи чинь дандаа л ингэж исгэрэн дуулж байдаг юм уу? гэж асуухад нь түргэнээр эргэж, түүн тийш хараад,

	— Чи сонсож бай! Өнөө шөнө надтай ажиллахыг хүсэх үү? Түргэн хэл гэжээ.

	— Юу хийх юм бэ? гэж залуу итгэлгүйгээр асуухад нь 

	— Юу хийх юу байх вэ. Чамаар юу хийлгэх гэснийг маань л хийнэ... Загасанд явбал чи сэлүүрдэхгүй юу даа...

	— Тэгье л дээ, яах вэ... хамаатай юу... ажиллаж болох л юм. Харин... Чамтай явж байж хэрэгт орчихгүй л юм сан. Чи чинь хар явдалтай хүн шүү дээ.

	Челкашийн дотор шатах шиг болж, хүйтэн ширүүнээр хэлсэн нь:

	— Чи учрыг нь олоогүй байж бүү чалч. Магнай руу чинь нэг өгөөд орхивол, тархи чинь сэргэх байх шүү гээд, Челкаш газраас үсрэн босож, зүүн гараар сахлаа имэрч, баруун гараа зангидаж, нүдээ гялалзуулан байлаа.

	Түүнээс айсан залуу, ийш тийш гөлөлзөн харж, нүдээ анивчин байснаа мөн огло харайн босов. Тэр хоёр бие биесээ харилцан ширтэлцэн үг дуугүй зогсож байтал, 

	— За, тэгээд? гэж Челкаш ширүүнээр асуув.

	Ярианы дундуур өөрт нь ад үзэгдэж байсан энэ бяцхан бэлтрэгт басамжлагдсандаа Челкашийн хор нь буцалж, уур нь дүрэлзэж, хамаг бие нь салганаад тэр залуугийн сайхан цэнхэр нүд, наранд шарагдмал эрүүл царай, богино хүдэр гар мөн өөрийн гэх нутагтайг нь, тэр нутагтаа гэртэйг нь, тэгээд бас нэг баян айл түүнийг хүргэн оруулах гэж урьж байгааг нь, ер тэр залуугийн өнгөрсөн ба ирээдүйн бүх амьдралыг, ялангуяа тэр залуу, Челкашийг бодвол эрх чөлөөг цэгнэж мэдэхгүй, бас эдэлж чадахгүй байтлаа эрх чөлөөнд дурлахад нь Челкашийн дур гутаж, түүнийг үзэн ядаж байжээ.

	Ер нь хүнийг надаас муу, дорой гэж бодож байтал чинь, чиний дуртай юманд дурлаж, дургүй юманд чинь дургүй болж, өөртэй чинь адил болоход хэзээ ч аягүй байдаг ажээ.

	Тэр залуу, Челкашийг хараад өөрийнхөө эзэн гэж ойлгосон шиг, 

	— Би ч тэгээд ажил эрж яваа хүн шүү дээ. Чиний дэргэд юм уу, өөр хэний ч дэргэд ажилласан над ялгаа алга. Гагцхүү чамайг ажилчин хүнтэй төсөөгүйд чинь тэгж хэлсэн хэрэг юм шүү. Иймэрхүү явдал хэнд ч тохиолдож болно гэж би бас мэдэж байна. Бурхан минь, архичин хүн үзээгүй гэх үү дээ!.. Бишгүйдээ л нэг харлаа шүү дээ! Чамаас тэс ондоог ч үзсэн... гэж тэр залуугийн хэлэхэд:

	— За, боллоо, боллоо! Зөвшөөрөв шив дээ? гэж Челкаш инээд алдан зөөлнөөр асуужээ.

	— Би юу? Явъя л даа!.. Дуртай явъя! Харин хөлс шангаа хэл.

	— Хөлс нь хөдөлмөрийнхөө хэрээр байх болно. Ямар ажил хийнэ, яаж загас барина... түүнийхээ хэрээр тавин төгрөг ч авч болно. Ойлгов уу?

	Энэ бол мөнгөний хэрэг тул тариачин залуу өөрөө нарийн нягт байхыг оролдож, хөлслөгчөө мөн тийм байхыг шаардах тул, тэр залуу, Челкашийг дахин үл итгэж, сэжиг төрөх мэт болоод, 

	— Нөхөр минь, энэ чинь огт барьцгүй хэрэг байна шүү! гэхэд нь Челкаш шулуудаж, 

	— Маргахын хэрэг алга! Гуанзанд очъё! гэв. 

	Тэгээд хоёул гудамжаар зэрэгцэн явахад Челкаш, эзэн хүний төлөв царай гаргаж, сахлаа имэрч явлаа.

	Харин өнөөх залуу, эзэндээ захирагдахад бэлхэн байдалтай боловч итгэж ядан айсхийж явах ажээ.

	— Нэр чинь хэн бил ээ? гэж Челкаш асуухад,

	— Гаврил гэдэг гэж залуу хариулав.

	Тэд, тортог болсон бохир гуанзанд ороход Челкаш, өдөр алгасалгүй ирдэг түнш хүний байдлаар, лангууны зүг очиж шил архи, шөл, шарсан мах, цай захиалж төлөх өрийн тооцоог бодуулаад худалдагчийн зүг "Бүгдийг зээлээр шүү!" гэхэд худалдагч хүн толгойгоо дохив.

	Тэгэхэд нь Гаврил, луйварчин төлөвтэй боловч бусдын дотор итгэл нэр хоёрыг ингэж олсон эзэндээ гэнэт бишрэв. 

	— За хө, одоо бид хоолоо идэж, тавтай ярилцана. Чи суузнаж бай. Би үүгээр түүгээр яваад ирье! гэж хэлээд Челкаш гарч одов.

	Гаврил эргэн тойрныг ажиглавал тэр гуанз нь зоорь дотор байрласан бөгөөд чийгтэй харанхуйн дээр архи, тамхи, давирхай зэрэг янз бүрийн юмсын амь тэмцмээр хурц үнэр ханхалж байв.

	Гаврилын өмнөх ширээний цаана усан цэргийн хувцастай, чулуун нүүрсний тоос, давирхай хоёрт дарагдсан согтуу хүн сууж байлаа.

	Тэр хүн минут тутамд хэхрэхийн хажуугаар, үе үе огиулж, зэрэмдэг буруу үгсийг хэлж, үе үе чахарсан хоолойгоор, үе үе хүнгэнэсэн бүдүүн хоолойгоор дуу аялах нь тэр лав орос хүн биш бололтой ажээ.

	Түүний цаана хоёр молдав эхнэр сууж, согтуу хүмүүсийн чахарсан хоолойгоор дуулалдаж байлаа. Тэдний нүүр царай нь наранд түлэгдсэн бөгөөд үс нь хав хар, хувцас нь нооронхой ажээ.

	Тэгж байтал харанхуйн дундаас зүдүү үрчгэр царайтай олон согтуу хүмүүс шуугиан тавьсаар гарч ирэв.

	Гаврил айн зэвүүцэж эзнээ түргэн ирээсэй гэж хүлээж ядаж суухад нь гуанзны дотор гарсан авиа шуугианууд нийлж, ямар нэгэн том амьтан архирч байгаа юм шиг. Тэр том амьтан хэдэн зуун янзын хоолойгоор чимээ гаргаж, чулуун нүхнээс сугаран зайлахыг оролдсон боловч гарах газраа олж ядаж байгаа мэт санагдаж байв.

	Гаврилын биед унжруулан согтоох чадалтай ямар нэгэн юм шингэж, толгой нь эргэн, гуанзны доторхыг гайхан харж байсан хоёр нүд нь манарав...

	Челкаш ч ирлээ. Тэд хоёул идэж уухын хамт яриагаа ч дэлгэв. Гаврил гурав дахь хундагаа уугаад согтчихов. Гаврилд их хөгжөөн төрж, амтат идээгээр зочилсон алдарт эзэндээ ямар нэгэн сонин хачин юм хэлэх гэсэн боловч үг нь хоолойд нь бөөгнөрч, гэнэт хэл нь ээдэрч амнаас нь нэг ч үг гарсангүй.

	Челкаш түүнийг харж шоолон инээмсэглээд:

	— Согтчихов уу! Ээ, чааваас! Тавхан хундага архинд уу!? Ийм байж яаж ажиллах хүн бэ?

	— Нөхөр минь! Битгий ай! Би чамайг хүндэлнэ!.. Аль наашаа, би чамайг үнсье! гэж Гаврил согтуурхав.

	— За, за! ... Дахиад үүнийг гударчих! 

	Гаврил бүгдийг уучхав. Тэгээд эргэн тойрон юмс долгион мэт далбалзан хөдөлж, дотор нь эвгүй болоод бөөлжис нь хүрэв. Нүүрт нь мунхаг баясгалангийн тэмдэг илэрч ямар нэгэн юм хэлэх гэсэн бололтой хоолой амаа тамшаалж бувтнан байв. Түүнийг ширтэн харж суугаа Челкашийн дотор ямар нэгэн юм санагдсан бололтой, дэмий л сахлаа имрэн, хүйтнээр инээмсэглэв.

	Согтуу хүмүүсийн шуугиан гуанзыг донсолгож, өнөөх шар сахалт усан цэрэг ширээн дээгүүр тэгнэн унтжээ.

	— За явъя гэж Челкаш босонгуут хэлэв.

	Гаврил босох гэж оролдсон боловч өндийж ядаад, муухайгаар харааж, согтуу хүний бодлогогүй инээдээр инээв.

	— Лойчихоо шив дээ! гэж хэлээд Челкаш дахин суув. Гаврил гал нь буурсан онигор нүдээр эзнээ харж, учир зүггүй инээв. Эзэн нь түүнийг нүд цавчилгүй гөлрөн харж, бодол болон суужээ. Амь насыг нь өөрийнхөө чонын саварт оруулсан хүнийгээ харж суугаа Челкаш, үүнийг чинь яаж ч эдэлсэн миний дур гэж бодож суулаа. Челкаш түүнийг хөзрийн цаас шиг нугачиж ч чадах байв. Мөн гүжир тариачны байдалтай ч болгож чадах байв.

	Челкаш, энэ залуугийн аж амьдралд атаархаж, түүнийг нь элэглэн шоолохын хамт хожим миний гар шиг гарт дахин орж магадгүй гэж түүний төлөө санаа нь зовж гашуудан байлаа. Байн байсаар Челкашийн, хамаг санаа нь эцэг буюу эзэн хүний мэт нэгэн сэтгэлд нэгдэв.

	Хөөрхийлөх ба хэрэглэх зүйлийн аль нь ч гэсэн бага байлаа. Тэгээд Челкаш, Гаврилыг сугадан авч хойноос нь өвдгөөрөө аяархан түлхсээр гуанзны хашаан дотор ороод овоолсон түлээний сүүдэрт очиж, газарт суугаад тамхиа татаж эхлэв. Гаврил бага зэрэг хавьчиж байгаад тачигнатал хурхиран унтав.

	 

	 

	II

	— За бэлэн болов уу? гэж сэлүүрээр оролдож байсан Гаврилаас Челкаш шивгэнэн асуув.

	— Одоохон! Энд нэг шаантаг суларсан байна. Сэлүүрээрээ цохиод оруулчих уу?

	— Үгүй, үгүй. Ямар ч чимээ гаргаж болохгүй. Гараараа чанга дарвал тэр чинь аяндаа байрандаа орчихно. 

	Тэр хоёр чимээгүйгээр завиа засна. Завь нь хавтгай царс мод ачсан далбаат онгоц ба дал мод, зандан мод, бүдүүн бүдүүн агар ачсан Туркийн жижиг онгоцнуудаас бүрдсэн усан онгоцнуудын нэгээс нь аргамжаатай байжээ.

	Шөнө нь хав харанхуй, огторгуйд зузаан бөгөөд баглагар хар үүл нүүж, далай нь намуун бөгөөд өтгөн хар тос шиг үзэгдэж байлаа.

	Далайгаас чийгтэй давслаг бөгөөд аятайхан үнэр анхилж далайн долгион онгоцны хажуу ба эргээ үл мэдэг цохилж, Челкашийн завийг хэлбэлзүүлнэ.

	Эргээс алс газарт усан онгоцнуудын бараа сүглийн харагдаж, тэдний хурц шураг мод нь тэнгэрийг хатгаж, орой дээр нь янз бүрийн өнгөтэй гэрэл харагдана. Тэдгээр дэнлүүний гэрэл далайн усанд туссан нь шар толбо шиг цоохортож байлаа. Тэдгээр галууд зөөлөн хар хилэн шиг далайн мандал дээр жирэлзэн байх нь соньхон ажээ. Хөдөлгөөн багатай нэвсгэр хар далайн байдал нь өдөржин ажиллаад эцэж цуцсан хүний бөх нойроор унтсан мэт.

	— Явъя! гээд Гаврил сэлүүрээ усанд тавив.

	— Бэлэн! гээд Челкаш, далбаат онгоцнуудын дундуур өөрийн завийг ус руу хүчтэй түлхэхэд, тэр нь мэлтэлзсэн усан дээгүүр түргэнээр гулган одов.

	Сэлүүрийн цохилтод цацагдсан ус, цайвар хөх өнгөөр туяаран бутарч, мушгиралдан завины бөөрийг цохилж байлаа.

	— За толгой чинь ямар байна? Өвдөж байна уу? гэж Челкаш зөөлнөөр асуув.

	— Өвдөж байна... Янгинаад л байна. Усаар шавшихаас даа гэв.

	— Яана гэнэ ээ? Май үүгээр голоо норгочих. Тэгвэл түргэн намжиж магадгүй гээд Гаврилд жижигхэн лонхтой юм өгөхөд нь:

	— Нээрэн үү? Бурхан аварчээ! гээд дараа нь намуухнаар хорчгонох чимээ сонстов.

	— Хүүе нөхөр минь, болно! гэж Челкаш түүнийг зогсоов.

	Завь нь дахин хөдөлж онгоцнуудын хоорондуур сэмхэн бөгөөд чимээгүй шумбан явсаар гэнэт тэртээ алс тийш хөхрөн цэлийгч үзүүр хязгааргүй далай руу орчив.

	Тэртээ алсад шар хөвөн эмжээртэй хөх цэнхэр далайн усан мэт ногоовтор уйтгартай өтгөн хар сүүдрээ газарт тусгасан бөөн, бөөн үүлс, уул хад мэт сүглийн тэнгэр өөд дэгдэж байлаа.

	Тэдгээр үүлс тун аажмаар мөлхөн явж үе үе нийлж заримдаа зөрөлдөн өнгө зүсээ хувиргах бөгөөд бие биесээ залгин сөнөөж, бас дахин маш сүртэй ба сонирхолтой болно. Эдгээр амьгүй үүлсийн аажим хөдлөлд хувь заяаны ямар нэгэн учрал байгаа мэт ажээ. Тэдгээр үүлс тэртээ хязгаарт барагдашгүй олон байдаг бололтой. Тэгээд тэд нойрмог далай дээгүүр түмэн алтан нүд болон гялалзаж, тунгалаг өнгөөрөө хүмүүсийн сэтгэлд үлэмжийн их хүслэнг төрүүлэгч одон мичдийг харанхуй болгох гэсэн хорт сэтгэл төрөөд ийнхүү хөөрч байгаа болов уу даа гэж санагдмаар байлаа.

	— Далай сайхан уу? гэж Челкаш асуув. 

	Гаврил жигдхэн сэлэхийн хамт,

	— Зүгээр дээ! Харин аймшигтай л юм байна гэж хариулав. 

	Урт сэлүүрийн цохилтод ус цалгин шалчигнаж, бүдэг хөх өнгөөр гялалзаж байв.

	— Аймшигтай гэнэ ээ! Ээ тэнэг ээ чамайг! гэж Челкаш шоолон хэлэв. 

	Челкаш, өөрөө нэгэнт хулгайч болохоор далайд дурлана. Далай бол хомхой ховдог, ууртай түргэн бөгөөд зах хязгааргүйн дээр бас уужим чөлөөтэй, хүч чадал ихтэй, гүн харанхуй байдгийг нь магтаж баршгүй билээ.

	Энэ учраас Челкаш өөрийн дурладаг юмыг сайрхан асууж, тийм хариу сонсоод уур нь хүрч, хор нь буцлав.

	Тэр, завины бөгсөн тал дээр сууж, урагшаа тайвнаар хараад, сэлүүрээрээ ус цохиж, ийм сайхан дэлгэр хилэн дээгүүр маш удаан асар хол явах юм сан гэсэн хүсэл нь бадарч байлаа.

	Далай дээр явахад, Челкашийн сэтгэл уужирч, дулаан болоод амьдралынхаа замд үзэж өнгөрүүлсэн бүх гутамшигт зүйлсийг нь түр боловч мартагдуулдаг байжээ. Ус агаар хоёрын завсраар явахдаа амьдралын тухай бодох бодол нь мохож, амьдрал өөрөө үнэгүй болдог учир Челкаш түүнийг үнэлж, түүнд дурладаг байжээ. Шөнийн цагт нойрмог амьсгалын зөөлөн авиа сонстох нь хүний сэтгэлд амар амгаланг төрүүлж оргилсон хорт бодлогыг зайлуулж, чадал хүчит шинэ хүсэл бодлыг нэвтрүүлнэ. 

	Гаврил завиа эргэн тойрон хараад:

	— Зэвсэг чинь хаа байна? гэж гэнэт асуув. 

	Челкаш зарсхийж;

	— Зэвсэг үү? Энд, завины сүүл дээр бий гэв. 

	Челкаш өөрийн үйлдэх гэж байгаа хэргийг энэ залуугаас нууж яваадаа ичнэ. Бас түүний асуултаас болж сарнисан бодол нь харамсалтай санагдав.

	Челкашийн уур нь хүрч өөрт нь танил муухай хорсол цээжийг нь хуга зурахад аймшигтай ширүүнээр Гаврилд хэлсэн нь:

	— Чи мөртөө л сууж бай! Бусдын явдалд хоншоороо бүү хүргэ. Чамаар сэлүүрдүүлэх гэж хөлсөлсөн хойно, сэлүүрдэж л байвал барж. Хэл амаа их билүүдэх чинь тийм ч сайн биш шүү! Ойлгов уу? гэв.

	Завь нь агшин зуур донслон зогсов. Гаврил урт сандал дээрээ хөшилдөв. Усанд орхисон хоёр сэлүүр нь хөдөлж түүнийг хөөсрүүлэн байв.

	— Хүүе, чи сэлүүрдээч! гэсэн огцом ширүүн хилэгнэл шөнийн агаарыг донсолгов.

	Гаврил сэлүүрээ хөдөлгөв. Бяцхан завь айсан мэт цочмог бөгөөд ууртайгаар ухасхийж, ус шуугиулан одов.

	— Чигээрээ! гэж хашхираад Челкаш, сэлүүрээ тавилгүйгээр Гаврилын цайвартсан нүүрийг хүйтэн хөх нүдээрээ ширтсээр, завиныхаа сүүл дээр өндийв.

	Урагшаа тонгойн нугарсан биеийг нь харахад үсрэхийг завдан байгаа муур шиг байлаа...

	Шүдний эгдүүтэй хавиралт ба ямар нэгэн яс шиг юмны чахрах чимээ сонстож байв.

	— Хэн хашхирав? гэх дуун далайн зүгээс чанга сонстов. 

	— Чөтгөр минь! Чимээ гаргалгүй бушуухан сэлүүрдээч. Муу нохойг алчих юм сан. Үгүй чи сэлүүрдээч гэм! Чамайг хэрэв чимээ гаргавал тас татаж орхино шүү гэж Челкаш занав. Гаврил айсан ба хурдан сэлүүрдсэндээ чичирч:

	— Дарь эх минь!.. ивээх болтугай... гэж шивгэнэв.

	Завь нь алгуурхан эргэж өнөөх зогсоолын зүг чиглэв. Тэнд дэнгийн олон зурвас өнгө ба сургаагийн үзүүрүүд ёрдойн харагдаж байв.

	— Эй! Хэн хашхирав? гэх чимээ бас дахин сонстов. 

	Тэр чимээ түрүүчийнхээс арай хол сонсогдсон учир Челкашийн санаа амрав.

	— Чи өөрөө хашхирч байна гэж дуугарсан зүг тийш харж хэлээд, мөргөл залбиран шивгэнэн суусан Гаврил тийш эргэж:

	— За нөхөр минь, чиний зол болж дээ, хэрэв энэ шулмууд биднийг гүйцэж ирсэн бол чи хорвоо өнгөрөх байсан юм. За ямар вэ? Чамайг одоо би шуудхан загасанд явуулна даа! 

	Челкашийн сэтгэл амарсан байдалтай уяхан дуугарахад нь айн салганаж явсан Гаврилын сэтгэл түр тайтгарч: 

	— Чи намайг тавиач дээ! Бурханд залбирч гуйя, тавиач! Нэг газар буулгаач! Би чинь үхэх нь байна шүү! Чи бурхнаа санаж намайг тавиач! Би чамд ямар гэм хийсэн юм бэ? Би үүнийг чинь гүйцэтгэж чадахгүй. Ер нь би ийм юманд явж үзээгүй хүн шүү. Ээ бурхан минь! Би ч баларчээ! Чи яагаад намайг ингэж мэхлэв.

	Чамд нүгэл... амь сүнсээ бузарлуулах хэрэг болов шив.

	— Юу ямар хэрэг? гэж Челкаш ширүүнээр асуув. Залуугийн дүрэмдэх байдалд Челкашийн эгдүү нь хүрэв. Тэр залуу ч Челкашийг аймшигт ширүүн хүн юм даа гэж санажээ.

	— Балай хэрэг байна. Нөхөр минь! Бурхны төлөө чи намайг тавиач! Би чамд ямар гэм хийсэн юм бэ?

	— За дуугүй бай! Хэрэггүй байсан бол би чамайг юунд дагуулж явах бил ээ! Мэдэв үү? Мэдсэн бол дуугүй бай.

	— Бурхан минь! гэж Гаврил шүүрс алдав.

	— За, за, битгий усан нүд гаргаад байгаарай! гэж Челкаш түүнийг хориглов.

	Гэвч Гаврил биеэ барьж чадсангүй аяархан шуухитнаж нус нулимсаа тургин, урт сандал дээгүүр тамир муутайгаар өндийж завиа хүчтэйгээр сэлүүрдэв.

	Завь нь харвасан сум мэт хурдлан явна. Зам дээр нь баргар хар онгоцнууд дахин үзэгдээд, бяцхан завь нь тэдний дундуур ээрүүл мэт эргэлдэн оров.

	— Хэрэв чи амьд явах дуртай бол нэг ч хүний үгэнд хариу хэлж болохгүй шүү? Мэдэв үү? гэхэд, 

	— Ай халаг!.. гэж Гаврил санаа алдан, ширүүн шаардлагад хариу хэлээд гомдолтойгоор үргэлжлүүлж, — Дүүрсэн ч хувь заяа болжээ дээ! гэв

	— Бүү гонгино гэж Челкаш сүртэйгээр шивгэнэв.

	Гаврил энэ шивгэнэлтийг сонсож, яах ч аргаа бараад сүйд болох нь гэж санасан хүйтэн бодлоо дарж ядан, үхсэн мэт болчхов. Гаврил сэлүүрээ усанд хаяж, гэдрэг угзран авч, дахин хаях нь онц чадмаг бөгөөд хоёр нүд нь сэлүүрийн үзүүрээс салахгүй байлаа.

	Далайн долгион нойрмог шуугиан уйтгартайгаар хүнгэнэх тул аймшигтай, байлаа. Энд өнөөх зогсоол байв... Түүний чулуун ханын цаана хүмүүс шуугилдах, ус цалгих, нарийнаар исгэрэх ба хүмүүсийн дуулах чимээ сонстож байв.

	— Байз! гэж шивгэнээд Челкаш тушаах нь: — Сэлүүрээ хая? Хананаас барь! Аяар гэм чөтгөр минь!

	Гаврил мөлгөр чулуунаас барьж, ханын хажуугаар завиа залахад завь нь чулууны хажуу дээр ургасан нялцгай хагийн дагуу чимээгүйгээр гулгав.

	— Байз! Сэлүүрээ нааш нь аль! Нааш нь гэм! Паспорт чинь хаа байна. Үүрэвч дотор чинь үү? Үүргэвчээ аль! За, түргэн аль! Энэ чинь хонгор минь, чамайг зугтуулахгүйн төлөө хэрэг юм. Зугтахгүй биз? Сэлүүргүй байсан бол чи яаж ч магадгүй байсан. Харин паспортгүй зугтахаасаа айх биз. Хүлээж байгаарай. Чамайг далайн ёроолоос ч гэсэн олно шүү! гээд Челкаш ухасхийж нэг юмнаас гараараа татаж агаарт хөөрөөд алга болж одов.

	Гаврилын бие арс хийв. Энэ бүгд нь яахын ч завдалгүй агшин зуур болж өнгөрчээ. Тэр шөрвөгөр сахалтай, муу хулгайчтай анх учирсан цагаас хойш амар заяа өгөхгүй байсан аймшигтай хүнд юм өмхрөн унах мэт санагдав...

	Одоо оргох хэрэгтэй! гээд Гаврил эргэн тойрныг алгуураар ажиглан харав. Зүүн гар талд нь дээрээ шургааггүй, дотроо хүнгүй том хар онгоц харагдав. Далайн долгио түүний хажууг мөргөж, бачимдан шүүрс алдах мэтээр битүү цуурай гаргаж байв.

	Баруун гар талд нь усан хашлаганы нойтон хана асар том могой мэт бараантан харагдав. Ар талд нь бас нэгэн үл танигдах бараан юм үзэгдэв. Өмнө талд нь онгоцны хажуу, хана хоёрын хоорондуур тогтуухан мяралзах далайн ус харагдав. Дээгүүр нь сүглийн байгаа бөөн бөөн үүлсийг харахад тэдгээр үүлс, ямар ч хүнийг няц дармаар хүнд хүчир биеэрээ харанхуйн дотор аймшигтайгаар нүүдэллэж байв. Хамаг юм хав харанхуй, цэл хүйтэн муу ёрыг зөгнөсөн мэт ажээ. Гаврилд аймшигтай байв. Энэ аймшиг Челкаш нь айснаас нь долоон дор мэт бөгөөд Гаврилын цээжийг тэвэрч хамаг биеийг нь хумхиад, урт сандалд нь шахан суулгав.

	Эргэн тойрон чимээ аниргүй бөгөөд далайн долгионоос өөр юу ч үл сонстоно. Үүлс урьдын адил уйтгар залхуутайгаар нүүж байсан боловч улам бүр дээшилж, бас л нэг хөмөрсөн нойрмог далай шиг харагдаж байлаа.

	Тэдгээр үүлс эргээ омогдон мөргөж байгаа долгион ба салхинд дэгдэн одсон долгионы оронд үүсээд галзуурсан мэт уур хилэнгийн ногоовтор хөөсөнд хучигдаж амжаагүй байгаа ёроолгүй хар нүх мэт ажээ.

	Гаврил тэр зэвүүн харанхуй чимээгүй байдал ба гоё сайханд дарагдсан мэт болж эзэнтэйгээ бушуухан уулзмаар санагдав. Хэрэв эзэн нь эргэлтгүй болсон бол яана? Цаг тун ч өнгөрөхгүй, тэнгэрт нүүж байгаа үүлс мэт аажимхан явж байв. Чимээ аниргүй байдал нь минут өнгөрөх тутам улам бүр зэвүүцэм болж байв... Гэнэт ханын цаана ус цалгих ба хүн шивгэнэх мэт анир сонстов. Гаврилын үхэх цаг нь ирсэн мэт санагдав.

	— Хүүе! Түргэлээрэй! Барь!.. Болгоомжлогтун!.. гэж Челкашийн бүдэг дуун сонстов.

	Хана дээрээс нэг хүнд дөрвөлжин юм бууж ирэв. Гаврил түүнийг тосож аваад завь дотроо хийв. Бас нэг тийм юм буув. Дараа нь Челкашийн урт бие унжралдан бууж ирэв. Хаанаас ч гарч ирснийг бүү мэд, хоёр сэлүүр нь үзэгдэв. Гаврилын хөлийн хажууд үүрэвч нь унав. Тэгээд Челкаш хүндээр амьсгаадсаар, завиныхаа хойд талд суув.

	Гаврил баяртай боловч аймтгайгаар эзнээ харж инээмсэглэн:

	— Ядрав уу? гэж асуув.

	— Эцэхгүй яах вэ, монди минь! За, сэлүүрдээд бай! Хамаг хүчээ шавхагтун! Чи ч олзтой ажилласан шүү. Хэргийн зөвхөн хагас нь бүтлээ. Одоо өнөөх чөтгөрүүдийн нүдний булангаар самарч өнгөрөөд тэнд мөнгөө авч Машад очно биз. Гэтэл чамд Маша бий юу дээ? Хонгор минь! 

	— Үгүй шүү! гээд Гаврил хамаг хүчээ гаргаж цээж нь хөөрөг шиг, гар нь пүрш шиг ажиллав.

	Завины дор ус зүсэгдэж, ар талын цэнхэр зурвас улам улам өргөн болсоор байв. Гаврил усанд орсон хулгана шиг болтлоо хөлөрсөн боловч чадлынхаа хэрээр сэлүүрдэнэ. Энэ шөнө хоёр дахин балмагдсан Гаврил, гурав дахь нь ирэх вий дээ гэж санаа зовохын хамт, энэ жигшүүрт муухай ажлаа түргэн дуусгаж, хуурай газарт гараад энэ хүнд алагдах буюу шоронд орохоосоо өмнө оргон зугтах юм сан гэдэг ганц бодолд дарагдаж явлаа.

	Гаврил энэ хүнтэй юу ч ярилцахгүй, түүний урдаас хэгжүүрхэхгүй явж байгаад амар мэнд салж шүтээн болсон Николайдаа залбирч явъя даа гэж бодов.

	Түүний дотроос мөргөл залбирлын маш их сүсэглэл оргилон гарахад бэлхэн байв. Тэгэвч биеэ барьж, уурын машин мэт уухилан, Челкашийг хялам хялам харсаар явлаа.

	Өнөөх урт, туранхай Челкаш нь нисэхийг завдан байгаа шувуу адил урагш тонгойж, завинаас урагш үргэлжилсэн харанхуйг харцагын нүд шиг нүдээрээ нэвт ширтэн, бүргэдийн хамар шиг монхор хамраа сортолзуулж, нэг гараар залуураа чанга атган, нөгөө гараар нимгэн хөх уруулаа өмөлзүүлэхэд нь ширвэлзэн байгаа шөрвөгөр сахлаа имрэн явлаа. Челкаш өөрийн амжилт ба өөрөөс нь ухаан жолоогүй айж боол нь болсон залуу хоёрт сэтгэл ханамжтай явлаа. Гаврилын хичээнгүйлэн зүтгэж байгааг хараад өрөвдөх сэтгэл төрж, түүнийг хөгжөөхөөр шийдэв.

	— За, үнхэлцэг чинь хагарах шахав уу? гэж инээмсэглэн асуухад нь Гаврил;

	— Зү-зүгээр! гэж гүнээ шүүрс алдан хариулав.

	— Одоо чи хамаг тамираа шавхсаны хэрэггүй. Бас нэг газар өнгөрвөл амрах чинь тэр... гэв.

	Гаврил дуулгавартайгаар зогсож, цамцныхаа ханцуйгаар хөлсөө арчаад, сэлүүрээ усанд дахин тавив.

	— Аажимхан сэлүүрдээрэй. Ус дуугаргаж болохгүй шүү. Нэг хаалга өнгөрөх хэрэгтэй байна. Аяархан, аяархан!.. Эндэхийн хүмүүс их хатуу шүү. Аягүй бол буудаж тоглох ч магадгүй шүү. Ёолох завдал өгөлгүй шамшийлгачихна, гэж мэдээрэй.

	Завь нь усан дундуур чимээ гаргалгүй мяраах мэтээр гулган явлаа. Гагцхүү хоёр сэлүүрийн нь үзүүрээс усны үл мэдэг цацраг үсэрч унасан газарт нь цэнхэр толбо тодрон байлаа. Шөнө улам харанхуй, улам чимээгүй болж байна. Тэнгэр одоо долгилсон далай шиг биш, харин үүлс нь задарч нэгэн хэсэг зузаан хөшиг шиг болж, усан дээр унахыг завдан байгаа мэт харагдана.

	Далайн ус улам их гүн хар болж, номхон дөлгөөнөөр мэлтэлзэн дулаан шорвог үнэрээр анхилан байв.

	Харин усны хэмжээ урьдынхаас арай ч нарийн юм шиг харагдана.

	— Ээ, чааваас! Ядахдаа бороо ордог ч болоосой! Тэгвэл бид хөшигний араар явж байгаа юм шиг л өнгөрөх сөн! гэж Челкаш аман дотроо үглэв. 

	Завины баруун зүүн талаар хар усны дунд байшин барилга мэт барайсан юмс үзэгдэнэ. Нэг талд нь гал улалзаж, дэнлүү барьсан хүмүүс явж байв. Далайн ус тэр барзайсан юмны хажууг аргадсан мэт зөөлнөөр илэн хүнгэнэнэ. Тэгэхэд нь тэдгээр бараан юмс хүйтэн зэвүүн цуурайгаар хариулж, ямар нэгэн юмны төлөө санааширсан мэт байлаа.

	— Харуулынхан! гэж Челкаш муухан дуулдахаар шивгэнэн хэлэв. 

	Аяархан сэлүүрдэж явсан Гаврил хамаг хүчээ дайчлан хүчлэв. Өмнөх харанхуй тийш тэмүүлэн яваа Гаврилын бие томрох мэт болж, яс, шөрмөс битүүгээр янгинан өвдөнө. Эвгүй бодлоор дүүрсэн толгой нь өвдөж, нурууны нь арьс тэлэгдэн, хөлд нь жижигхэн хурц зүүнүүд шивэх мэт болов. Хэдийд, хаанаас хүн гарч ирээд "Зогс, хулгайчууд!" гэх бол гэж харанхуй руу ширтсээр явтал Гаврилын хоёр нүд нь чилжээ.

	Өнөөх Челкашийн "Харуулынхан" гэж шивгэнэхэд нь Гаврилын дотор арзасхийж, аюултай муухай бодол төрөөд, тэвчээртэйгээр барьж явсан сэтгэл нь хөдөлж, хүн амьтад байвал туслаач гэж хашхирмаар санагдав.

	Амаа ангайж, сандал дээрээсээ өндийгөөд, цээжээ овойлгон, ам дүүрэн агаар залгиж, хариу ч үгүй хашхирахын даваан дээр ташуураар гуядуулсан мэт болж хоёр нүдээ аниад, сандал дээрээ ойчив.

	...Завины өмнө тэртээ хол, тэнгэрийн хаяанд, далайн хар уснаас дээш, сүрт том гал хөх илд гозойж, шөнийн харанхуйг хага зүсэн огторгуйн хар үүлийг үзүүрээрээ хатган халтираад далайн мандал дээр өргөн хөх судал болон наалдах мэт ажээ. Тэгэхэд нь шөнийн бүрхэг харанхуйд хучигдаад харагдахгүй байсан чив чимээгүй лүглэгэр хар онгоцнууд зурвас гэрлийн дотор тодрон харагдаж ирэв. Тэд бол, хүч ихт шуурганд автагдаж, далайн ёроолд орж өнө удаан хэвтэж байгаад тэнгэр, тэнгис хоёр дээр юм бүхнийг үзэхийн тулд далайгаас хөөрсөн гал хөх илдийн дуудлагаар дээш өндийн гарсан мэт санагдав.

	Өндөр шургаагийг нь ороосон оосор бүчнүүд далайн ёроолоос зууралдан гарч ирсэн замаг ургамал мэт байв. Өнөө зэвүүцэм аймшигт хөх илд гэрэл далайн гүнээс дахин дээш хөөрч шөнийн харанхуйг нэвт зүсээд бас дахин өөр чиглэлд налав. Тэр газарт нь, гэрэл гарахаас өмнө үзэгдэхгүй байсан онгоцнууд харанхуйн дотроос ургах мэт гарч ирэв.

	Челкашийн завь зогсоод, яахаа ч мэдэхээ больсон мэт усан дээр хэлбэлзэнэ. Гаврил гараар нүүрээ дараад завины ёроолд хэвтэнэ. Челкаш түүнийг өшиглөж галзуурсан мэт уурлавч намуухнаар ярина.

	— Тэнэг минь! Энэ чинь гаалийн онгоцнууд, цахилгаан дэнлүүнүүд байна. Босооч монди минь! Одоо бидний зүг гэрлээ тусгах болно. Чөтгөр минь, чи өөрийгөө ч баллаад намайг ч баллах гэж байна уу? Тийм үү? 

	Тэгээд арга нь барагдаж, савхин гутлынхаа товхоор нуруу руу нь өшиглөхөд нүдээ ч нээж чадалгүй босоод урт сандал дээрээ сууж; хоёр сэлүүрээ тэмтрэн аваад сэлүүрдэж эхлэв.

	— Аяархан! Алчихна шүү! Аяар гэм! Ай золигт гармар чамайг! Юунаасаа ингэж айв аа?.. Тэр чинь дэнлүүнээс өөр юу байх юм бэ? Өрвийсөн чөтгөр минь, аяархан сэлүүрд! Тэр чинь хулгайгаар хил давж худалдаа хийгчдийг мөрдөж байгаа юм. Биднийг яах ч үгүй. Бүр ч холдлоо. Битгий ай, биднийг яах ч үгүй. Одоо бид... гээд Челкаш эргэн тойрныг ажиглан харж, бид ч одоо амь гарлаа шүү, харин ч яамай! Золтой чөтгөр юм даа чи чинь, лүд минь. Гаврил дув дуугүй сэлүүрдэж гүнээ амьсгаадан өнөөх хөх илдийн дээшилж доошилж байгаа зүг тийш нүднийхээ булангаар хялайн харж явлаа.

	Түүнийг дэнлүү гэж тайлбарлаж байгаа Челкашд Гаврил огт итгэхгүй байлаа. Тэрхүү харанхуйг нэвт шувт харваж далай дээр мөнгөн өнгө татуулан гялалзаж байгаа хүйтэн хөх туяа дотроо ямар нэгэн үл тайлбарлагдах зүйлийг агуулсан мэт санагдана. Энэ аймшигт үзэгдлийн нууцад Гаврил дахин автагдав. Толгой дээрээсээ цохиулах гэж байгаа мэт тонгойгоод дотор нь ямар ч нэгэн хүсэл бодол байхгүй хов хоосон юм шиг болж машин мэт сэлүүрдэн явлаа. Энэ шөнийн сандралууд түүний бодол санааг нүнжиггүй болтол нь шавхжээ. Харин Челкаш баяр хөөр болж явлаа. Түүний сандрал бачимдалд дасал болсон сэтгэл нь тайвшрав.

	Түүний сахал нь баяртайгаар шөрвөлзөж нүдэнд нь гал гялалзана. Түүний дотор нь уужим сайхан болж шүднийхээ завсраар исгэрэн далайн чийгтэй агаараар цээж дүүрэн амьсгалж байгаад эргэн тойрныг харж байсан хоёр нүдээ Гаврил тийш тусгаж, амарлингуй янзаар инээмсэглэв.

	Салхи хөдөлж гэнэт далайн усыг долгилуулав. Хар үүлс нимгэн тунгалаг боловч тэнгэрийг бүрхсээр байв. Далай дээгүүр сэнгэнэж байгаа зөөлөн салхинд үл хөдлөх хар үүлс ямар нэгэн уйтгартай бодолд дарагдсан мэт ажээ.

	— За, нөхөр минь ухаан орж байна уу? Чи чинь арьсан доторх амийг нь шулж аваад ганц туламтай яс үлдээсэн юм шиг болчихоо шив дээ, одоо зүгээр! Аюул өнгөрлөө! гэв. Хэдийгээр Челкаш ярьж байгаа ч гэсэн хүний дуу сонстох нь Гаврилд их л тааламжтай байлаа.

	— Би чагнаж л байна! гэж Челкаш аяархан хэлэв.

	— За нялцгай бантан минь! Чи залуурын ард суу! Би сэлүүр барья бүр ч эцэж орхисон шиг байна.

	Гаврил агшин зуур байраа солив. Челкаш байраа солих зуур Гаврилын нүүрийг харж салганасан хөл дээрээ найгаж байхыг нь ажиглаж түүнийг бүр ч их өрөвдөөд мөрөн дээр нь алгадав.

	— За, за битгий ай! Олз их олсон шүү! Би чамайг их шагнана. Хорин таван цаас авах дуртай юу? гэв.

	— Надад юу ч хэрэггүй, ганцхан эрэг дээр л гарах юм сан гэж хариулав.

	Челкаш гараа санжгануулж нулимаад хоёр урт гараар сэлүүрээ хойш нь хол хаяж сэлж одов.

	Далай сэрж жижигхэн долгионууд гаргаад хөөс нь угалз мэт чимэгтэй харагдаж долгионууд хоорондоо мөргөлдөн зарим хэсэг нь тоос мэт бутарч байв. Хөөс шингэж шижигнэн уухилна. Эргэн тойрон далайн долгио хуур хөгжим мэт уянгалж байв.

	Шөнийн харанхуй амь орж байгаа юм шиг санагдана.

	— За чи хэл л дээ! гээд Челкаш ярьсан нь: — Чи тосгондоо очоод гэрлэх биз. Тэгээд чи газар хагалж тариа тарина. Эхнэрээс чинь олон хүүхэд гарна. Идэх юм дутагдана. Ингээд чи бүх насандаа арьс яс болтлоо зовох болно. Энэ чинь жаргал уу? гэв.

	— Юун жаргал байх вэ дээ! гэж Гаврил айсан ба цочсон мэт хариулав.

	Хааяа салхи сэвэлзэж үүлс ярагдаад, үүлэн чөлөөгөөр ганц нэг одод тэнгэрт булталзан харагдана. Энэ одод долгилон наадаж байгаа далайн усанд тусаж долгион дээгүүр зөрөлдөн нэг далд орж нэг ил гаран гялалзана.

	— Баруун тийшхэнээ яв! гэж Челкаш хэлэв. Тэгээд, — Хараач! Хүрэх боллоо... зорьсон хэрэг гүйцлээ. Чухал ажил шүү. За ямар байна даа? Нэг шөнө ажиллаад хагас мянгыг цохилоо шүү.

	— Хагас мянга аа?! гэж итгэлгүй янзтай унжруулан хэлээд Челкаш тэр даруйдаа айж завь доторх боодолтой юмыг хөлөөрөө түлхэн "Энэ чинь ямар юм бэ?" гэв.

	— Энэ ч үнэтэй цайтай эд шүү. Хэрэв үнээр нь худалдвал мянга хүрнэ. Ер нь би юмыг үнэрхдэггүй шүү, зөв биз?

	— Аа тийм үү? гэж асуусан янзтай унжруулан хэлэхийн хамт Гаврил, хэрэв надад энэ мэтээр! ... гэхийн хамт өөрийнхөө тосгоныг, хомс ядуу амьдралаа өөрийнхөө эхийг, юуны төлөө ажил эрж гарснаа, юуны төлөө энэ шөнө ингэж зовсноо бүгдийг хамран бодоод санаа алдав. Мөн хус улиас, хар ба мойлны мод алагласан ойн дунд нуугдсан бяцхан горхи руу хошууран орсон тосгоноо дурсан санах бодол Гаврилын сэтгэлийг эзэмдэв. Тэгээд Гаврил, — Ээ яасан хачин явдал бэ? гэж уйтгартайгаар шүүрс алдав.

	— Одоо ч чи гэртээ бардам харина биз... Нутгийн хүүхнүүд чинь чамд дурлах байх. Дуртайгаа л шилж авах юм байгаа биз! Харин гэр орон яадаг юм билээ. Мөнгө хөрөнгө бага гэх зэргээр Челкаш ярив.

	— Энэ ч тийм шүү... Хөрөнгө хогшлын хүрэлцээ тун тусгүй.

	— За яана гэх вэ дээ? Хуучнаа сэлбэнэ биз. Харин ямар морьтой бил ээ дээ? Бий юу?

	— Морь ч бий л дээ, даан ч хөгшин юм.

	Тэгвэл шагхийсэн морь үхэр хонь, янз бүрийн шувуунуудтай юм шив дээ?

	— Хэлээд ч яах вэ дээ, бурхан минь, иймэрхүү амьдрах л юм сан.

	— Тийм шүү нөхөр минь, энэ ч яамай, амьдрал шүү. Би ч бас энэ талаар мухар сохор амьтан биш шүү. Манайд ч бас нэг үүр байлаа... Манай эцэг ч гацаандаа тэргүүн баян хүн байсан юм даа гэж Челкаш ярив.

	Челкаш яаралгүй сэлүүрдэж явлаа. Завины хажууг дүрсгүйтэн цохилж байсан долгионд завь нь хэлбэлзэж, улам улам ширүүсэж байсан бараан далай дээгүүр арай ядан явж байв. Усан дээр займран бие биесээ ширтэж, энэ хоёр хүн гүн бодолд дарагджээ.

	Челкаш, Гаврилын сэтгэлийг бага зэрэг тайтгаруулах санаатай тосгоны нь тухай дурсаж эхлэв. Анхандаа сахал дотроо үл мэдэг инээмсэглэн ярьж явснаа болиод аль эрт мартагдсан, тариачны аж амьдралын баяртай цэнгэлтэй байдлыг дурдан сануулж байснаа харин өөрөө яриандаа согтуурч тэр залуугаас асуухын оронд өөрөө ажиггүй ярьж эхлэв.

	— Тариачны амьдралын гол нь гэвэл чөлөөт байдал юм. Чи бол өөрөө өөртөө эзэн юм. Сохор зоосны үнэтэй байлаа ч гэсэн танай гэр чинь чиний юм. Алгын чинээ байлаа ч гэсэн танай газар чинь чиний юм. Чи бол өөрийнхөө газар дээр хаан мөн. Чи чинь хүн шүү дээ. Тийм учир ямар ч хүнээс хүндлэхийг шаардаж болно... Тийм биз?.. гэж Челкаш сэтгэл хөдөлсөн байдалтайгаар яриагаа дуусгав.

	Гаврил түүнийг маш их сонирхон харж, сэтгэл нь хөдөлжээ. Гаврил ингэж ярилцан явах зуур чухам хэнтэй ярилцаж байгаагаа мартаад, газар ба түүнтэй холбогдсон бага насны дуртгалт олон үеийн хөлсөөр зууралдан байгаад тэрхүү газар ба түүний төлөө санаа тавих явдлаас бусдын хүчинд автагдан ёолж зохих зовлонг нь эдэлж яваа өөртэйгөө адил тариачныг харах шиг боллоо.

	— Энэ ч зөв дөө! Яахын ч аргагүй зөв. Чи өөрийгөө ажиглаад үз! Одоо газаргүй болоод ямар шүү байна? Газар ч яг л эхтэй чинь адил өнө удаан мартагдахгүй байгаа биз дээ?

	Челкаш бодлого болов... Ямар нэгэн хүн ялангуяа түүний нүдэнд хүйтэн харагдаж байсан хүн түүний бардам занг дайран доромжлох шиг болоход цээж нь халуу оргиж хор нь буцалж байгаа мэт санагдав.

	— Болиорой нөхөөр. Чи намайг эрээгээ алдсан гэж бодоогүй биз. Хөнжлийнхөө хэрийг мэдэж жийгээрэй! гэж Челкаш ширүүнээр хэлэв.

	— Чи чинь ер нь ямар инээдтэй амьтан гэгч вэ? Би чиний тухай ярьсан юм уу? Чам шиг хүн ганц чи биш шүү. Үгүй ер нь зол заяагүй хүмүүс орчлон дээр хэчнээн олон байдаг юм бэ?

	— Хав загас минь сэлүүрт оч! гэж Челкаш аман дотроо буцалж байгаа хэдэн давхар хараалуудыг ямар ч гэсэн гадагш нь гаргалгүйгээр товчхон хэлэв. Тэр хоёр байраа дахин сольж Челкаш сандал дээгүүр дамжиж хойшлох зуураа Гаврилыг хутгалж усанд хаямаар санагдав.

	Товчхон яриа замхарлаа. Тэгээд үг дуугүй сууж байсан Гаврилаас хөдөөгийн үнэр үнэртэж байв. Челкаш өнгөрснийгөө дурсан санаж долгионы хүчинд тэнгис рүү эргүүлэгдсэн завиа залахыг мартаж тэр чигт нь явуулав. Энэ завь зүг чигээ алдав гэсэн шиг далайн долгио, хоёр сэлүүрийн доогуур зөөлөн хөх өнгөөр цацарч улам дээш цоролзож байлаа. Одоогоос урагш бүтэн арван нэгэн жилийн нүцгэн амьдралын зузаан ханаар тусгаарлагдсан явдлууд Челкашийн өмнө тодров.

	Бага балчир явсан нь төрсөн тосгон нь улаахан хацартай балтгархан биетэй хөхөвтөр дулаахан нүдтэй эх нь улаан шар сахалтай хүдэр том биетэй, дорвилог ширүүн царайтай эцэг нь санагдав.

	Урьд ханилж явсан урт гэзэгтэй дүгрэг царайтай, хар нүдэт Анфис хүүхнээ харав. Гвардийн цэвэр сайхан байлдагч болж явснаа санав. Хожмын ажилд дарагдаж бөгтөр болсон буурал толгойтой эцгийгээ, өтөлж доройтсон үрчгэр эхийгээ, мөн цэргийн албанаас буцаж ирэхэд нь тосгоноороо угтаж байсныг, тосгоны бүх хүмүүсийн өмнө урт цэвэр үзэсгэлэнтэй гавшгай шалмаг Григорий хүүгээрээ бардамнаж байсан эцгийгээ ч харав. Өнгөрсөн бүхний дуртгал нь түүнд хувь заяагүйн ташуур болж замхарч завхарсан бүхнийг сэргээж хэзээ нэгэн цагт уусан хор дээр зөгийн балын дусал нэмэх мэт болов.

	Эхийн зөөлөн үг, жинхэнэ шударга, тариачин эцгийн нь төв зөөлөн яриа, төрсөн газрын нь эвлэрэнгүй тааламжтай агаар, саяхан цэвэрлэгдсэн, хагалаад удаагүй бөгөөд номин шар тариагаар хучигдан байдаг эх газрын нь шимт үнэр зэрэг өөртэй нь холбогдсон зүйл бүхний нь тааламжлал Челкашийг энхрийлэн үлээх шиг болов.

	Унасан газар угаасан уснаасаа таягдан хаягдаж ганцаардан байгаагаа мэдэв.

	— Үгүй энэ чинь хаашаа явж байна даа? гэж Гаврил гэнэт асуув. 

	Челкаш цочин өндийж тэвдсэн өлөн нүдээрээ эргэн тойрныг, ажиглав.

	— Золигт гарсан хэрэг болжээ. Түргэхэн сэлүүрдээрэй 

	— Ямар юмаа бодсон юм бэ? гэж Гаврил инээмсэглэн асуув.

	— Эцэж байна.

	— Ингэхэд бид энэ юмтай чинь хамт баригдах гэж байна уу? гээд Гаврил баглаатай юмыг өшиглөв.

	— Үгүй... санай зовохын хэрэг алга. Одоохон энэ хавьд тушаагаад... мөнгөө авна...

	— Таван зууг уу?

	— Илүү ч байж магадгүй.

	— Энэ ч таны хувь л даа. Хэрэв надад хишиг хүртээдэг бол! Надад сохор зоосны ч гэсэн хожоо гардаг сан бол! 

	— Тэгвэл чи тариачны ёсоор гүйцэтгэх үү?

	— Тэгэхгүй яах вэ. Тэр дор нь... 

	Гаврил ингэж хүсэл сэтгэлийн жигүүрээр нисэв. Челкаш дуугүй байв. Түүний сахал нь унжиж баруун хажуу нь долгионд норсон ба хоёр нүд нь хонхойж гал цогоо алджээ.

	Хиртэй цамцны нь үрчлээ бүхнээс харагдаж байсан шунахай сэтгэл нь дарагдаж, амьдын гүн бодолд автагджээ. Челкаш завиа гэнэт эргүүлж, усан дотор бүлтийж байсан нэг хар юм руу чиглүүлэв.

	Тэнгэр дахин хар үүлсээр бүрхэгдэв. Дулаан бөгөөд зөөлөн бороо шивэрч, долгион дээгүүр зугаатайгаар шивгэнэлдэн унаж байв.

	— Зогс! Чимээгүй! гэж Челкаш захирав. 

	Завь нь ачааны том онгоц руу хошуугаараа мөргөв.

	— Мондиуд, та нар унтаж байна уу? гэж Челкаш онгоцны хажуу руу унжсан нэгэн аргамжаас гохоор дэгээдэн татав. 

	— Дугуй хаяач! Хажууд нь энэ бороог яая даа! Хүүе мондиуд аа!..

	— Энэ Селкаш уу? гэж дээрээс нь өхөөрдөх дуун сонстов.

	— За, дугуйгаа тавь.

	— "Калимера2", Селкаш!

	— Монди минь дугуйгаа тавь! гэж Челкаш хашхирав.

	— Аа, өнөөдөр ууртай ирээ юү... Элоу3.

	— Дээш авир, Гаврил! гэж Челкаш нөхөртөө хэлэв.

	Нэгэн мөчийн дараа, тэр хоёр онгоцон дээр гарсан байв. Тэнд битүү хар сахалтай гурван хүн Челкашийн завь руу зааж ямар нэгэн жигтэйхэн хачин хэлээр ярилцаж байлаа. Урт нөмрөгөөр биеэ ороосон дөрөв дэх хүн Челкашийн хажууд ирж уг дуугүй гарыг нь бариад Гаврилыг сэжиглэлтэйгээр харав.

	— Өглөө мөнгөө бэлдээд байгаарай? Би одоо явж унтлаа. Гаврил аа явъя! Чи хоол идмээр байна уу? гэж Челкаш товч тайлагнав.

	— Унтана шив дээ... гэж Гаврил хариулав. 

	Тавхан минутын дараа Гаврил хурхирч эхлэв.

	Челкаш, түүний дэргэд сууж, хэнийхийг ч бүү мэд, нэгэн савхин гутал хөлдөө тааруулж байгаад бодлого болсон байдалтайгаар хажуу тийш нулимаад, шүднийхээ завсраар исгэрэв.

	Тэгээд хоёр гараа дэрлээд сахлаа шөрвөлзүүлэн Гаврилын хажуугаар гулдайв.

	Долгион наадаж байсан усан дээр ачааны онгоц үл мэдэг хэлбэлзэж, ямар нэгэн газар модны хавиралтын гунигт дуу гарна. Онгоцон дээр бороо шиврэн орж усны долгион онгоцны хажууг цохилно... Энэ бүгд нь маш уйтгартай бөгөөд хүүгийнхээ хувь заяанд итгэхээ больсон эх хүний өлгийн дуулал мэт байв.

	Челкаш шүдээ ярзайлгаж, толгойгоо өндийлгөн, эргэн тойрныг хараад ямар нэгэн юм аман дотроо өгүүлж дахин хэвтэв. Алцайлган жийсэн хоёр хөл нь хэмжээ хязгааргүй том хайч шиг санагдана.

	 

	 

	III

	Челкаш хамгийн түрүүнд сэрж, айсан маягтай ийш тийшээ хараад санаа нь амарч унтаж байсан Гаврилаа харав. Гаврил нь амттайхан хурхирч ямар нэгэн юманд инээмсэглэн зүүдэлж байгаа нь наранд гандсан эрүүл чийрэг нүүр дээр нь тодорно.

	Челкаш шүүрс алдаад нарийн олсон шатаар дээш авирав. Онгоцны тасалгааны нүхээр тугалган хөх огторгуй харагдаж байв. Хэдий нь гэгээрсэн боловч намрын уйтгартай хонгор өдөр болж байлаа.

	Челкаш хоёр цаг болоод буцаж ирэв. Нүүр нь час улаан болж, сахал нь дээшээ ёрдойтол мушгирсан байв. Тэр урт түрийтэй бөх бат савхин гутал, хүрэм, илгэн өмд зэргийг өмсөөд, анчин хүн мэт болсон байв. Энэ хувцас нь элэгдсэн боловч түүний хэрзгэр туранхай биеийг хааж эрэлхэг сүр оруулан, их л аятайхан зохисон байв.

	— Хүүе, хонгор минь босооч! гэж Гаврилыг хөлөөрөө ёвров. 

	Гаврил, гэнэт босон харайж эзнээ танилгүй нойрмог нүдээ анилзуулж байв. Челкаш тачигнатал инээд алдав.

	— Үүнийг хараач! Үгүй чи чинь, бүр баян болчихоо шив дээ! гэж Гаврил байн байсаар инээд алдав.

	— Бидэнд энэ чинь юу ч биш. Чи ч мөн аймтгай байна даа! Өнөө шөнө хэд дахин үхэхээ шахсан биз?

	— Чи өөрөө бодоод үз л дээ. Би чинь ийм хэрэгт анх удаа гар оролцуулж яваа хүн шүү дээ. Үнэндээ бүхэл насны гай зовлонд орж болох байсан шүү! 

	— За одоо дахиад нэг очих уу?

	— Дахиад уу? Чухам юу гэж хэлмээр юм бэ дээ? Ямар горьдлоготой явах юм бэ?.. Гэмээр юм шив дээ! 

	— А хоёр солонготыг өгвөл яах вэ?

	— Энэ чинь хоёр зуун төгрөг гэсэн үг үү? Зүгээр л юм даа... Явмаар л байна.

	— Аа, хэрэв насанд цөв болбол яах вэ? гэхэд Гаврил инээмсэглэн 

	— Болохгүй ч байж мэднэ. Хэрэв насанд цөв болохгүй бол энэ насандаа ёстой хүн болно шүү дээ? гэв Челкаш элгээ хөштөл инээв.

	— За боллоо. Шог тоглоомоо болъё. Эрэг дээр гаръя... 

	Тэгээд тэр хоёр завь дээрээ гарч, Челкаш залуурд, Гаврил сэлүүрд суув. Тэдний дээр үүлэнд хучигдсан баргар тэнгэр харагдаж, булингарт ногоон далай давстай усаа ачааны онгоц тийш цацаж, жижигхэн долгионуудаараа завийг оволзуулан наадаж байв.

	Завины нь өмнө тэртээ хол элсэн эрэг, зургар шар судал болон харагдана. Хойно нь хөхөвтөр цагаан хөөсөнд хамрагдан яваа долгионд хага зурагдсан цэлгэр далай харагдана. Тэртээ хол олон онгоцнууд үзэгдэнэ. Зүүн талд нь ой мод шиг олон сургааг (шонгууд), хотын олон цагаан байшингууд харагдана. Тэндээс далай дээгүүр хүнгэнэсэн чимээ урсан ирж, долгионы дэлсэлттэй нийлээд хөгжмийн хүчтэй сайхан дуу мэт сонстож байв. Юм бүхэн бие биеэс тусгаарлагдан үнсэн хөх мананд хучигджээ.

	— Энэ чинь үдэш тийшээ муухай аашлах болно доо! гэж Челкаш далай руу дохив.

	— Шуурга болно гэж үү? гэж сэлүүрээрээ долгиог хага зүсэн явж байгаа Гаврил асуув. Тэр салхинд цацагдаж байгаа далайн усанд зулайнаасаа зулгаа хүртэл норсон байв.

	— Тийм ээ! гэж Челкаш батлан хэлэв. 

	Гаврил түүнийг ширтэн харав. Тэгээд Челкашийг юм ярихгүй төлөвтэй гэж мэдээд:

	— За, чамд хэдийг өгөв? гэж асуув.

	— Энэ! гэж Челкаш, хармаанаасаа нэг юм гаргаж харуулав. 

	Гаврил гайхамшгийн тод солонгын өнгөт цоохор цааснуудыг үзэв.

	— Өө, би чамайг худал хэллээ гэж бодсон юм шүү. Энэ чинь хэд вэ?

	— Таван зуун дөч.

	— Сүрхий л юм даа! гэж Гаврил, хармаандаа эгүүлж хийсэн таван зуун дөчийг горилсон нүдээрээ дагуулан харж шивгэнэв. 

	— Хэрэв ийм мөнгөтэй бол доо! гээд шүүрс алдав.

	Челкаш сэтгэл хөдлөн хашхирах нь:

	— Хонгор минь, үүнээс чинь чамд хүртээх болно доо! Энэ чинь хүрэлцээтэй мөнгө шүү. Би чамд өгнө. Дөчийг өгнө. Хангалттай юу? Авах гэж байгаа бол одоо ч өгч болно гэв.

	— Хэрэв чамд гарзгүй бол яах вэ дээ? Би авъя! 

	Гаврил тэсэн ядаж хүлээхдээ, цээж нь бачуурч салганан байлаа.

	— Аа чи чөтгөрийн сүнс, ав л даа. Чи ав. Би чамайг гуйя. Энэ их мөнгийг хаанаа хийхийг би мэдэхгүй байна. Май ав гээд Челкаш, Гаврил тийш хэдэн цаас барив. Тэр нь салганасан гараараа аваад сэлүүрээ орхиж, нүдээ аньж, шатам халуун юм залгисан мэт дуу гарган мөнгөө өвөртлөв.

	Челкаш түүнийг хараад шоолон инээмсэглэж байв.

	Гаврил, сэлүүрээ авч ямар нэгэн юмнаас айсан мэт доошоо хараад яарсан ба сүрдсэн шинжтэй сэлүүрдэхэд мөр чих хоёр нь татганаж байв.

	— Чи ч шунахай хүн байна шүү... Сайн биш дээ! Гэвч тариачин болсон хойно дажгүй ч юм уу?.. гэж Челкаш бодлого болон хэлэв.

	— Мөнгөтэй хүн яасан ч яах вэ дээ!.. гэж Гаврил гэнэт сэтгэл хөдлөн хашхирав.

	Тэгээд өөрийнхөө санааны хойноос нисэн очиж гүйцэх мэт яаруу тасалдангуйгаар ярихдаа тосгон дахь мөнгөтэй ба мөнгөгүй хүмүүсийн амьдралын тухай, мөнгөтэй нь хүндтэй, цатгалан, хөгжилтэй байдаг тухай ярив.

	Гаврилын үгийг анхааралтайгаар сонсож, ямар нэгэн бодолд автагдсан мэт, хоёр нүдээ онийлгон, төлөв царайтай сууж байсан Челкаш хааяа сэтгэл ханасан байдалтай инээмсэглэж байв.

	— Зорьсон газартаа ирлээ! гэж Челкаш, Гаврилын үгийг таслав. 

	Завь нь долгионд хамрагдан элсэнд шигдэв.

	— За одоо ажил дууслаа. Завиа гаргаж усанд автахгүйгээр уях хэрэгтэй. Хүн ирж авах болно. Ингээд хоёулаа салах шив дээ. Эндээс хот хүртэл найман мод, чи яах вэ? Бас хот руу буцах уу? гэж Челкаш асуув.

	Челкашийн нүүрэнд амарлингуй сэтгэлийн зальт мишилзэл бадарч, өөртөө маш зохимжтой боловч Гаврилд гай болох юм бодож байгаа хүний төлөвтэй байлаа. Тэгээд Челкаш гараа хармаандаа хийж, мөнгөө шажигнуулан байв.

	— Үгүй... би очихгүй... Би гэж Гаврил амьсгал авч ядан хэлэв. 

	Челкаш түүнийг харав.

	— Яагаад хоолой чинь чичрэв? гэж асуухад

	— Зүгээр!.. гэж хариулсан боловч Гаврилын царай нэг улаан, нэг зэвхий болж байв. Челкашийн сэтгэл нь хөдөлж нэг бол Челкашийг багалзуурдах гэж бодсон юм уу, эсвэл өөр бодолд автагдаж, өөрийн нь чадал хүрмээргүй хүнд хүчир юм үйлдэх гэсэн байдалтай байв. Тэр залуугийн ингэж их сэтгэл хөдөлсөн байдлыг хараад Челкашийн уур нь хүрч энэ чухам яах нь вэ гэсэн янзтай харж байв. 

	Гаврил бархирах мэт жигтэйхэн инээж эхлэв.

	Гаврил доошоо харсан учир Челкашид царай нь харагдсангүй. Харин хоёр чих нь нэг улайж, нэг цайрч байлаа.

	— Чөтгөр ав чамайг! гэж Челкаш гараараа зангаж, цааш хэлсэн нь: — Чи надад дурлаж байна уу? Хүүхэн хүн шиг маяглаад байх чинь! Эсвэл надаас салах дургүй байна уу? Хүүе чи хэлэхгүй юү? Би явлаа шүү гэв.

	— Явна аа? гэж Гаврил чангаар хашхирав.

	Түүнийг хашхирахад нь элсэн эрэг донсолж, долгионд угаагдсан элсэн шар толбонууд овсхийх шиг болов.

	Челкаш ч чичрэв. Гаврил гэнэт давхийж босоод, Челкашийн хөлд очиж хоёр гараараа тэврээд угзрав. Челкаш найгаж, элсэн дээр падхийтэл суугаад шүдээ хавиран, зангидсан гараараа хий далайв. Тэгээд Гаврилыг ичгүүртэйгээр гуйж байхыг сонсоод цохихоо болив.

	Гаврилын гуйх нь:

	— Эрхэм минь, тэр мөнгөө надад өгөөч дээ. Бурхнаа санаж өгөөч, тэр чинь чамд юу болох вэ? Ганцхан шөнө л өнгөрнө шүү дээ... Надад бол бүтэн жил хэрэглэгдэнэ. Өгөөч дээ... Би, чиний төлөө бурханд мөргөнө. Сүнсийг чинь аврахын тулд бүхэл насаараа гурван сүмд мөргөл хийнэ. Чи бол түүнийгээ салхинд хийсгэчихнэ. Би бол газарт хийнэ. Чи, надад өгөөч дээ. Чи түүгээр юу хийх вэ? Ер нь чамд ийм эрхэм юм уу? Чи бол ганцхан шөнө баян байх хэрэг шүү дээ. Сайн үйл бүтээх хэрэгтэй! Чи бол дүүрсэн хүн... чамд зам алга... би бол өөр шүү дээ! Түүнийгээ надад өг! 

	Айсан, гайхсан, уурласан Челкаш, элсэн дээр гараараа тулж ганайн суугаад өвдөгт нь толгойгоо тулгаж бүлтгэнэн байгаа залууг аймшигтайгаар ширтэн байв. Тэгээд Челкаш тэр залууг ёврон түлхээд, хөл дээрээ үсрэн босож, хармаанаасаа мөнгөө авч Гаврил руу шидэв.

	— Май, золиг минь! 

	Энэ ховдог боолыг өрөвдсөн ба шоолсноос сэтгэл нь хөдөлж, салганан хашхирав. Челкаш, мөнгөө хаясандаа бардамнаж өөрийгөө баатар мэт санаж байлаа.

	— Би чамд их мөнгө өгье гэж бодож байсан юм. Өчигдөр, би тосгоноо дурсан байгаад чамд арай их өгөхөөр шийдсэн юм. Тэгэхдээ би гуйх нь уу, үгүй юү гэж хүлээж байсан юм биш, гэхэд, харин чи... муу шаар, гуйлгачин! Мөнгөний төлөө ингэж биеэ зовоож болох уу? Тэнэг, ховдог чөтгөр! Мэдээгээ алдсан монди... Чи өөрийгөө таван цаасаар худалдах вий дээ!..

	— Эрхэм минь, христос бурхан чамайг аврах болтугай! Энэ миний гар дахь юу вэ?.. Би одоо баян боллоо! гэж Гаврил баярлахдаа гангинан хэлж салганасан гараар мөнгөө өвөрлөв. Тэгээд цааш хэлсэн нь:

	— Янаг чамайгаа би насан турш мартахгүй. Хэзээд чиний төлөө залбирч явахыг эхнэр хүүхдэдээ захина! гэв. 

	Челкаш түүний баясгалант хашхирааныг сонсож, хомхой сэтгэлийн баяр хөгжөөнөөс хувирч гэрэлтсэн нүүр царайг нь харж, би хэдий хулгайч, тэнүүлч, төрөлх юм бүхнээсээ тасарсан боловч хэзээ ч гэсэн, ийм хомхой, доромж, ухаан алдаж явахгүй дээ гэж бодов. Энэ бодол нь түүнийг эрх чөлөөний хүслээр дүүргэж, Гаврилын дэргэд гүн тэнгис эрэг дээр саатуулж байв.

	— Чи надад аз заяа олгов гээд Гаврил, Челкашийн гарыг барьж духандаа наалдуулав.

	Челкаш үг дуу гарсангүй, харин шүдээ чоно шиг ярзайлгав. Гаврил олон таван үг донгоссоор л байв.

	— Чи намайг нааш ирж явахдаа юу бодож байсан гэж санана? Чамайг сэлүүрээрээ нам цохичхоод, мөнгийг чинь биедээ авч, өөрийг чинь усанд хаяна. Чамайг тонилгочиход хэн үгүйлэх вэ? Чи бол хэргээ барсан хүн! гэв. 

	— Мөнгөө нааш нь аль! гэж Челкаш омогдож, Гаврилыг багалзуурдаж авлаа. Гаврила тонгочивч, Челкашийн нөгөө гар нь түүнийг могой мэт ороов.

	Цамцны нь шижигнэн урагдах нь сонстож, Гаврил ухаан алдаж нүдээ бүлтийлгэж гарынхаа хуруугаар хий самардан хөлөө гозгонуулж, элсэн дээр хэвтэв.

	Туранхай шулуун биетэй шунахай Челкаш шүдээ хортойгоор ярзайлгаад, зэвүүн хорсолтойгоор инээж байв. Ёрвогор хурц нүүрэнд нь ширвэгэр сахал нь шөрвөлзөж байв. Тэр бүх насандаа хэзээ ч ингэж уурлаж үзээгүй байжээ.

	— За, азтай байгаа биз гэж инээдийн дундуур Гаврилаас асуугаад, эргэж хотыг чиглэн одов.

	Түүнийг тав ч алхаагүй байтал Гаврил муур мэт эвхрэн босож монцгор чулуугаар араас нь шидээд ууртайгаар дахиад! гэж хашхирав. Челкаш муухай дуугараад гараараа толгойгоо тэвэрч, урагш найгаснаа Гаврил тийш эргээд, элс рүү нүүрээрээ гударч унав.

	Гаврил түүнийг хараад хөдлөхөө ч больчихов.

	Челкаш хөлөө хөдөлгөж, толгойгоо өндийлгөх гээд чадсангүй ойчив. Тэгэхэд нь Гаврил манант талын дээгүүр хүглэгэр хар үүл бүрхэж харанхуйлсан алс тийш гүйж одлоо. Долгион, элсэн дээгүүр нэг хальж, түүнтэй нийлэн, нэг гэдрэг буцаж, сэрчигнэж байв.

	Хөөс шаагьж, усны хүйтэн уур агаарт дэгдэн байв.

	Бороо дуслав. Анхандаа шиврээ бороо дусалж байснаа аажмаар аадар бороо болж хувирав. Борооны ширхэг, усан ширхэг нь утсан тор шиг болж үзэгдээд тэнгис ба алсын бараа халхлахад Гаврил бараа сураггүй алга болов. Тэнгисийн эргийн элсэн дээр хэвтэж байгаа урт хүн, бороо хоёроос өөр юу ч харагдахгүй болсоор нэлээд удав. Тэгж байтал нисэх шувуу мэт хурдан гүйж явсан Гаврил борооны дундаас дахин харагдав. Тэр, Челкашийн өмнө гүйн ирж унаад, түүнийг газар дээгүүр өнхрүүлэв.

	Бүрэлдсэн бүлээн цусанд гар нь хутгалдав.

	Гаврилын царай зэвүүн цонхигор болж гэдрэг салганав... 

	— Ах минь, босооч дээ! гэж борооны шуугиан дундуур Челкашийн чихэнд шивгэнэв.

	Челкаш сэхээ орж, Гаврилыг цааш нь түлхэх зуур сөөнгө хоолойгоор хэлсэн нь;

	— Эндээс зайл! 

	— Ах минь өршөө! Ад чөтгөр намайг... гэж Челкашийн гарыг нь үнсэж салганан шивгэнэв.

	— Яв ... зайл! гэж Челкаш бархирав.

	— Нүглийг минь арилгаач!.. Өршөөгөөч! 

	— Зайл чи! Зайл!.. Чөтгөр шулмын оронд тонил! гэж Челкаш гэнэт хашхираад, элсэн дээр суув. Түүний царай нь зэвийн, хилэнт хүний нойрмог нүд шиг нүдэнд нь булингартан ус гүйлгэнэж байв.

	— Чамд бас юу хэрэгтэй вэ? Хэргээ бүтээсэн хойно зайлж од! гэж хашхираад гашуудалд дарагдсан Гаврилыг өшиглөхийг завдсан боловч чадсангүй. 

	Хэрэв Гаврил түүнийг тэвэрч аваагүй бол ойчих байлаа. Челкаш, Гаврил хоёрын нүүр нь хоёулаа аймшигтай зэвхий болжээ. 

	Челкаш, зарцынхаа том нүд рүү нулимав.

	Гаврил, дорой байдал гаргаж, ханцуйгаар нүүрээ арчаад шивгэнэн хэлсэн нь:

	— Дураараа л бол, чи... Би үгээр ч хариулахгүй, бурхан өршөөх болтугай! гэв.

	— Шившигт минь! Самуун дэгдээхгүй байж чадахгүй байна уу? гэж Челкаш зэвүүцэн хашхирч хүрмийнхээ дороос цамцаа суга татаж аваад нэг ч үг дуугаралгүй, шүдээ хааяа хавиран байж, толгойгоо боов.

	— Мөнгө авсан уу? гэхэд нь, 

	— Ах минь би түүнийг чинь аваагүй! Надад хэрэггүй! Түүнээс чинь гай болно!..

	Челкаш хүрмийнхээ хармаанд гараа хийж, нэг багц мөнгө гаргаад, нэгэн солонгот цаас буцааж хармаандаа хийгээд үлдсэнийг нь бүхлээр нь Гаврил руу шидэв.

	— Аваад яв! 

	— Ах минь авахгүй! Авах ч аргагүй байна! Өршөөгөөч! 

	— Заавал ав! гэж нүдээ муухайгаар эргэлдүүлэн хэлэв. 

	— Өршөөгөөч!.. Тэгвэл авъя даа гээд Челкашийн хөлд, бороонд норсон элсэн дээр унав.

	— Ав, ав! Шившигт минь! гэж Челкаш шулуухан хэлээд, Гаврилын үснээс татаж толгойг нь өндийлгөөд мөнгөө хармаанд нь хийв.

	— Ав, ав! Ажлын чинь хөлс байхгүй юу! Ав! Бүү ай. Хүн алчих шахлаа гэж битгий ич! Над шиг хүнийг хэн ч нэхэмжлэхгүй! Харин мэдсэн хүн баярлах болно. Май, ав.

	Челкашийн инээмсэглэж байхыг хараад Гаврилын санаа амрав. 

	Ингээд мөнгөө чанга гэгч атгав.

	— Ах минь! Намайг өршөөнө үү, үгүй юү? гэж тэр уйлагнан асуув.

	Челкаш хөл дээрээ босож найгалзан байж:

	— Би чамайг хайрлана! Юуны төлөө? гэвэл юуны ч төлөө биш, өнөөдөр чи намайг, маргааш би чамайг гэв.

	— Ээ, ах минь, ах минь! гэж Гаврил толгойгоо сэгсрэн гашуудалтайгаар хэлэв.

	Челкаш, түүний өмнө зогсож аймшигтайгаар инээмсэглэнэ. 

	Толгойгоо боосон цамц нь улайж, Туркийн улаан малгай шиг болов. Бороо, хувингаар асгаж байгаа мэт орно. Далай битүүгээр шуугьж, уурласан ба галзуурсан мэтээр эргээ мөргөнө.

	Хоёр хүн дуугүй болов.

	— За, баяртай гэж Челкаш шоолсон янзтай хэлээд явчхав. Түүний хөл нь салганаж толгойгоо хаячих нь уу гэсэн шиг тун хичээнгүйгээр биеэ барьж явлаа.

	— Өршөөгөөрэй! Ах минь! гэж Гаврил дахин давтан гуйв. 

	— Зүгээр! гэж Челкаш хүйтнээр хэлээд цааш явав. Челкаш зүүн гарынхаа алгаар толгойгоо барьж, баруун гараараа улаан сахлаа имэрсээр явлаа. Утас шиг нарийн ширхгээр төгсгөлгүй мэт шаагьж байсан бороонд бараа нь харагдахгүй болтол Гаврил түүний хойноос харсаар байлаа. 

	Тэгээд Гаврил өөрийн нойтон малгайг авч хэрээсэлж мөргөөд гартаа атгасан мөнгөө харж, түүнийг өвөртөө хийгээд, хол хол жигд алхалсаар Челкашийн явсны эсрэг тийш эргийн дагуу одов.

	Далай шуугьж, том том долгионуудыг эргийн элс рүү хөөс бутартал хаялна. Газар далай хоёрыг ширүүн бороо нэвт шувт цохиж байв...

	Эргэн тойрон улих хуцах мэт чимээгээр дүүрчээ. Борооны доогуур, тэнгэр, тэнгис хоёрын аль нь ч харагдахгүй байв.

	Челкашийн хэвтэж байсан газар дахь улаан толбо ба эргийн элсэн дээрх Челкаш, залуу хоёрын мөр, орсон бороо ба тэнгисийн долгионы цалгианд удалгүй балрав. Энэ хоёр хүний хооронд болсон бяцхан явдлыг санагдуулмаар юу ч тэнгисийн хоосон эрэг дээр үлдсэнгүй.

	 

	1894 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

